
 d Аминистрцәа Реилазаара акон-
ференц-зал аҟны имҩаԥысит 
атәыла Ахада Бадра Гәынбеи, 
«Аԥсны акоманда» аконкурс аан 
афинал ахь инеизи, аиааира згази 
реиԥылара. 

Аусмҩаԥгатә иалагеит Аԥсны 
Аҳәынҭқарратә гимн арҳәарала. 
Анаҩсан Ахада дрыдныҳәалеит акон-
курс аҟны аиааира згази афинал ахь 
инеизи, урҭ атәыла акадртә резерв 
роуп ҳәа рзиҳәеит. Ахәшьара ҳара-
кы аиҭеит аспециалистцәа қәыԥшцәа 
раԥшьгамҭа, урҭ Аԥсны арҿиараҿы 
рлагаламҭа аҟаҵара иахьашьҭоу. 

«Сара сзы даара акраҵанакуе-
ит ҩаԥхьа «Аԥсны акоманда» аԥы-
лара. Сызлахәаԥшуала, уи ҳтәыла 
акадртә резерв ауп. Ахәшьара ҳара-
кы асҭоит ҳҳәынҭқарраҿы имҩаԥы-
суа апроцессқәа шәышрызнеиуа, 
урҭ шәрылахәызарц гәык-ԥсык ала 
иахьышәҭаху. Агәра ганы сыҟоуп, еи-
уеиԥшым аусхкқәа рганахьала ас-
пециаистцәа гәыԥшцәа рыдгылара-
ла, ргәазыҟаҵарала ҳара иҳалшоит 
аҳәынҭмчра аусбарҭақәа рахь анапх-
гараҭаҩцәа қәыԥшцәа рықәыргыла-
разы аҭагылазаашьа маншәалақәа 
раԥҵара», – иаҵишьит Ахада. 

Хазы аҳәынҭқарра Ахада ҭабуп 
ҳәа реиҳәеит Урыстәылатәи аҩыз-
цәа.

«Ҭабуп ҳәа расҳәарц сҭахуп Уры-
стәылатәи ҳҩызцәа. Урҭ ирыбзоура-
ны иалыршахеит «Аԥсны акоманда» 
апрограмма анагӡара. Аплатформа 
«Урыстәыла – алшарақәа ртәыла» 
алахәылацәа ирзаанартит занааҭла 
аизҳаразы, аԥышәа аимдаразы амҩа 
ҿыцқәа», – иҳәеит Бадра Гәынба.

Аконкурс аҟны аиааира зга-
зи афинал ахь инеизи аҳәынҭқар-
ра Ахада иԥылараан ирымоу аҿы-
цаԥшьгарақәа цәырыргеит. 

«Аинтерес ҷыда ахылҿиааит 
апроект «Иманшәалоу, ашәарҭара 
зцым ақалақьтә ԥсҭазаара аиҿка-
ара». Уи азкуп ақалақь аҭагыла-
заашьеи ауааԥсыра рыԥсҭазаара 
ахаҭабзиареи рганахьала ахықәкы 
ҿыцқәа раларҵәара. Апроект аус 
адызулоз акоманда иалоу ргәаана-
гарала, иманшәалоу, ашәарҭара зцым 
ақалақьтә ԥсҭазаара аиҿкаара Аԥс-
ны Аҳәынҭқарра инфраструктура-

ла аиқәыршәара аспект хада акә-
ны иҟоуп, хықәкылаҵәҟьа анырра 
ҟанаҵоит уи асоциал-економикатә 
рҿиара ашҟа.

Аҿыцаԥшьгарақәа инарықәыр-
шәаны, апроект авторцәа ажәала-
гала ҟарҵеит ауааԥсыра рзы аиԥш, 
аҳҭны-қалақь асасцәа рзгьы ам-
шынԥшаҳәаҿы Аинтернет хгәы-
да-ԥсада адкыларазы, аԥсеиқәыр-
хагатә ҭыԥқәа, аныҟәара зцәыуадаҩу 
рзы апандусқәа рыҟаҵара, иа-
ра убас даҽакы иаламҩашьо ақа-
лақь ахаҿра – «Апатырқьал ҵлақәа 
рымҩа» аиҿкаара. Уи ақалақь ахаҿра 
арԥшӡоит, атуристцәагьы аднаԥхьа-
лоит.

Иаагаз егьырҭ аԥшьгамҭақәа 
рыҩныҵҟа иҟан – «Жәларбжьа-
ратәи аҭҵааралырратә конференциа 
«Аԥсни адунеии». Уи амҩаԥгара ац-
храауеит Аԥсны атуристтә лшарақәа 
рцәыргара. Апроект иазԥхьагәанаҭо-
ит акурортологиеи аиҭашьақәырга-
ларатә медицинеи реиҭарҿиара. 

Апроект «Аԥсны аҳәаа» хықәкыс 
иамоуп афизкультуреи, аспорти, апа-
триотизми рырҿиара, иара убас ас-
порттә проектқәа рганахьала жәлар-
бжьаратәи апартниорра арӷәӷәара. 
Атәыла Ахада абри аԥшьгамҭа дад-
гылеит, иазгәеиҭеит уи акомандатә 
ҟазшьа арӷәӷәареи аԥызаратә ҷыда-
рақәа раарԥшреи рганахьала ам ч-а-
л  ш ара шамоу.

Анна Гәыниа, аконкурс аҟны аиа-
аира згаз, Аԥсуа телерадиоеилахәы-
ра аиҳабы лхаҭыԥуаҩ, Ахада изе-
иҭалҳәеит апроект лалахәра илнаҭаз 
агәахәарақәа.

«Аԥхьа слакҩакуан иаҭаху адыр-
рақәа сзышьҭкаарыма ҳәа, аха аҵара, 
аинтелектуалцәа аус рыцура иабзо-
ураны, исныруа салагеит сдыррақәа 
шхаҭәаауаз», – иазгәалҭеит Гәыниа.

Аконкурс «Аԥсны акоманда» иа-
аӡоит аҵарадырратә программақәа 
рыла иазыҟаҵоу анапхгаҩцәа. 
Алахәылацәа уи еиҿызкааз ҭабуп ҳәа 
рарҳәеит аҵара аганахьала ирыҭаз 
алшарақәа рзы. 

Аиԥылара иалахәын Аԥыза-ми-
нистр ихаҭыԥуаҩ, аҿари аспорти 
русқәа рзы Аҳәынҭеилакы ахантәаҩы 
инапынҵақәа назыгӡо Ҭарашь Ҳагба, 
Ахада Иусбарҭа анапхгаҩы Беслан 
Ешба, аплатформа «Урыстәыла – ал-
шарақәа ртәыла» адиректор хада 
ихаҭыԥуаҩ Дмитри Гужелиа, аусбарҭа 
«Сенеж» аҟазарҭа аҿыцаԥшьгарақәа 
рзы апроректор Никита Трофимов. 

Анапхгаҩцәа қәыԥшцәа рԥылара

Аԥшьгамҭа ҿыцқәа

Аԥсны Аҳәынҭқарра Ахада Бадра 
Гәынба Аҟәа ақалақь Амш азы ад-

ныҳәалара ҟаиҵеит. 
Адныҳәалараҿы, ахәҭакахьала, 

иазгәаҭоуп:  
 «Ҳаҭыр зқәу Аҟәаа, Аԥсны аҳҭ-

ны-қалақь асасцәа!  
Гәык-ԥсык ала ишәыдысны-

ҳәалоит Аҟәа ақалақь Амш. Ари 
аныҳәа еиднакылоит ҳақалақь ссир 

ашьақәгылареи аҿиареи зааԥсара 
аду, уаҵәтәи аԥеиԥш бзиа ачаԥара 
знапы иану зегьы. 

Аҟәа – 2500 шықәса инареиҳаны 
изхыҵуа, аҭоурых беиа змоу, ациви-
лизациа дуқәа рышьҭыҵреи ркаҳа-
реи ирхаану қалақьуп. 

Ашәышықәсақәа иргәылсны уи 
еиқәнархеит даҽакы иаламҩашьо 
ахаҿра, аԥшӡара, иаҵоу аԥхарра. Аҟәа 
ҳара зегьы ҳзы иаҳҭны-қалақь ма-
цараны иҟаӡам, ари Аԥсны иагәуп, 
ҳҳәынҭқарратәра, ҳхақәиҭра, ҳми-
лаҭтә акзаара иасимволуп.  

Иахьа иумбарц залшом ҳаҳҭ ны-
қа лақь аҽеиҭакра ишаҿу. Есҽны аҽаԥ-
сахуеит, имҩаԥысуеит аиҭашьақәыр-
гыларатә усурақәа, амҩақәа, апаркқәа 
реиҿкаара иаҿуп. Ҳара зегьы ҳҿаԥхьа 
иқәгылоу уснагӡатәны иҟоуп ҳақалақь 
аҭоурыхтә хаҿра еиқәырханы аԥшӡа-
ра, ахаара аихаҳара.  

Акыр иаԥсоу Аҟәаа, абри ан-
ыҳәамш азы зегьы ишәзеиӷь асшьарц 
сҭахуп агәабзиара, аҭынчра, аизҳа-
зыӷьара, аихьӡара ҿыцқәа ҳаԥсад-
гьыл Аԥсны, ҳаҳҭны-қалақь аизҳа-
зыӷьара ахьӡала.

Аҟәа ақалақь 
2509 шықәса ахыҵит

Бадра Гәынба иҟаиҵаз  
адныҳәалара

 d Есышықәса, ииуль раԥхьатәи 
асабшаҽны Аԥсны иазгәарҭоит 
Аҟәа ақалақь Амш. Ари аӡбамҭа ры-
дыркылеит 2016 шықәса ианвар 
28 азы. 

Абри аҽны Ахьӡ-Аԥша апарк 
аҟны ашәҭқәа шьҭаҵан 192-1993 
шықәсқәа рзы Аԥсны жәлар Рџьынџь-
тәылатә еибашьраан иҭахаз рбаҟаҿы. 

Иҭахаз ргәаладыршәарц уахь 
инеит Аҟәа ахадара аиҳабы Ҭемыр 
Агрба, уи ихаҭыԥуаа Авҭандил Сур-
маниӡе, Асҭамыр Ашәба, Константин 
Ҭарба, Инал Аҩӡба, Москвеи Санк-Пе-
тербурги реиҳабырақәа рхаҭарнак-
цәа, ақалақь аныҳәамш азгәаҭаразы 
иааз Самара, Нижни Новгород, Лу-
ганск, Тамбов, Дон ихықәгылоу Ро-
стов, Аахыҵ-Уаԥстәыла рҟнытәи аде-
легациақәа, ақалақьуаа. 

Аҟәа – адунеи ажәытәӡатәи ақа-
лақьқәа ируакуп.

Аҟәа ахьышьҭоу адгьылҵакыра 
анҭикатәи аамҭақәа раангьы ауаа 
нхон. Антика аамҭазы ара иҟан 
ажәытәӡатәи абырзенцәа ишьаҭа-
дыркыз Диоскуриа ҳәа изышьҭаз 
аиланхарҭа. 

Абжьаратәи ашәышықәсақәа 
раан Аҟәа еиуеиԥшым аимпериақәа 
ирымпыҵакын, убрахь иналаҵаны 
Византиеи Османтәи аимпериеи. 19-
тәи ашәышықәсазы ақалақь ииа-
сит Урыстәылатәи аимпериахь. 1917 
шықәсазы Октиабртәи ареволиуци-
еи анаҩстәи ахҭысқәеи рышьҭахь, 
Аԥсны зегьы аиԥш, ақалақь Асовет 

Еидгыла иахәҭакны иҟалеит. СССР 
анеилаҳа, 1992-1993 шықәсқәа рзы 
Аԥсны жәлар Аџьынџьтәылатә еи-
башьраҿы иргаз Аиааиреи ашьҭахь, 
уи ихьыԥшым Аԥсны Аҳәынҭқарра 
иаҳҭны-қалақьны иҟалеит. 

Ари аҽны ақалақь еиуеиԥшым 
аҭыԥқәа рҟны аныҳәа иазкыз 
аусмҩаԥгатәқәа еиҿкаан. «Сказка» 
ҳәа изышьҭоу Т.Шамба ихьӡ зху апарк 
аҟны имҩаԥысит ахәыҷқәа рзы ар-
лахҿыхратә усмҩаԥгатәқәа.

Ажьыжь асааҭ 10 инаркны ахәы-
ҷқәа араҟа еи уеиԥшым ахәмаррақәа 
рзеиҿкаан: аҩра-аԥара, асахьаҭыхра, 
ҵәгәырла аԥсыӡкра.

Убри ашьҭахь иқәгылеит Аҟәа 
ахәыҷ баҳчақәа «Алашара», «Звез-
дочка», «Алиас» уҳәа рааӡамҭацәа. 
Ахәыҷқәа ахәаԥшцәа дыршанхеит 
инарыгӡоз ашәақәеи акәашарақәеи 
рыла. 

Аныҳәатә программа арежис-
сиор Гәдиса Ҭодуа ақәыԥшцәа иры-

диныҳәалеит ари амш. «Шәыжәҩан 
еснагь ицқьазааит», – иҳәеит иара. 

Апрограмма аспорттә хәҭа 
иамҽханакуан аспортшколқәа рҟын-
тәи агимнастцәа қәышцәа рықәгы-
ларақәа.

Ахәыҷқәа гәахәарыла иахәаԥшит 
ашәаҳәаҩцәа, акәашаҩцәа қәыԥшцәа 
злахәыз аныҳәатә концерт. Аиҿка-
аҩцәа ирыбзоураны ари аусмҩаԥ-
гатә дарбанзаалак асас игәаԥхон, 
игәы шьҭнахуан.

Ацәыргақәҵа «Аҟәа. Аколлекцио-
нер идунеихәаԥшра» аартын Аԥсны 
Абанк Амузеи аҟны.

Ацәыргақәҵахь иааган ахатәы 
коллекциақәа рҟынтәи аҿыханҵа, 
аграфика, афотопортреҭқәа, адеко-
ратив-хархәаратә ҟазара амаҭәарқәа. 
Урҭ рыла еилукаауан Аҟәа аҭоурых. 
Ара иҟан В.Бубнова, Н.Бронштеин, 
Решевски, А.Аџьынџьал уҳәа егьырҭ 
авторцәа русумҭақәа.

Ашәышықәсақәа иргәылсны

Есышықәсеиԥш, сынтәагьы

(Алгарҭа 2-тәи ад.)



Шәаԥхьа зегь раԥхьа
apsnygazeta@mail.ru2 | 

 d Аҟәа ахадара аиҳабы Ҭемыр 
Агрба «Аԥсныпресс» иаиҭаз аин-
тервиу аҟны дрылацәажәеит Аха-
дара аҿаԥхьа иқәгылоу аусна-
гӡатәқәеи агәҭакқәеи. 

– Аҳҭнықалақьтәи ахадара 
аҿаԥхьа иқәгылоу ауснагӡатәқәа 
рахьтә иаҳа аԥыжәара рыҭатәуп, 
аԥхьа иргылатәуп ҳәа ишәшьозеи?

– Ақалақь ахадара аҿаԥхьа 
ирацәаны ауснагӡатәқәа ықәгы-
лоуп. Иаҳа ихадароуп, аԥхьа ир-
гылатәуп ҳәа иалыскаауеит абарҭ: 
ақалақь асанитартә ҭагылазаашьа; 
аҳҭны-қалақь ауааԥсыреи асас-
цәеи рзы иманшәалоу, ашәарҭа-
ра зцым аҭагылазаашьа аԥҵара; 
азеиԥш қәыԥшыларақәа, ашьаҟа-
уаа рныҟәарҭақәа, амҩақәа ир-
ыгу-иры бзоу аҟаҵара; ӡыла аи-
қәыршәареи аӡымҩахгагақәеи 
шьаҭанкыла рырҽеира; ақалақь 
аҭоурыхтә хаҿра аиқәырхара уҳәа 
егьырҭгьы. 

– Изеиԥшроузеи ақалақь аин-
фраструктура аиӷьтәразы ишәы-
дышәкыло аусмҩаԥгатәқәа? 

– Ҳара иалаҳкааит шьаҭанкы-
ла ирҽеитәу, еиҭактәу анџьныртә, 
атранспорттә инфраструктура ао-
биектқәа. Ҳаԥхьаҟагьы убри ҳақә-
ныҟәалоит. Иара убас, аус рыдула-
ра ҳаҿуп «Ақалақь ҟәыӷа» аиԥш 
иҟоу хықәкылатәи апрограмма 
(авидеохлаԥшра, ҳаамҭазтәи асве-
тофортә шьақәгыла аларҵәаны 
атранспорттә мҩақәа рлогисти-
ка); амашәыртә ҭагылазаашьақәеи 
аԥсабаратә рыцҳарақәеи ирласны 
рхаҵгыларазы, раԥырҟәҟәааразы 
акоммуналтә маҵзурақәа реимада-
ра; ақалақь еиуеиԥшым араионқәа 
еимаздауа амҩақәа рпроект аус 
адулара, автобустә, атроллеибуст-
тә паркқәа ауаажәларратә транс-
порт ҳаамҭазтәи ахкқәа рыла ре-
иқәыршәара.

– Иахылаԥшуда МВО-и РВСН-и 
ԥасатәи рсанаториақәа рсанитартә 
ҭагылазаашьа?

– Амшынҿықә абри ахәҭазы 
аҭакԥхықәра адуп ақалақь, аха 
абри аҵакыраҿы иҟоу амшынҭа-
ларҭақәеи ахәаахәҭырҭақәеи ре-
иҳарак зтәу ԥасатәи асанаториақәа 
знапаҿы  иҟоу аҵагылоит. Абри 
аҟынтә, уаҟа асанитартә ҭагыла-
заашьазы аҭакԥхықәра ахәҭак зду 
дара роуп. Амуниципалтә напла-
кы «Иагу-иабзоу аҟаҵара» иауа-
луп убри аҵакыра анаиааирҭақәа 
рыԥссара, агәам-сам аизгара, ақә-
гара. Аиҿцәажәарақәа мҩаԥаагоит 
асанаториақәа ирыԥну адгылҵакы-
рақәа рсанитартә маҵзура агана-
хьала русура арҽеиразы.

– Иазгәаҭоума амҩа хадақәа 
рырҽеира? 

– Амҩақәа шьаҭанкыла рырҽе-
ира иаҵанакуеит акоммуникаци-
ақәа зегьы рыԥсахра, ашьаҟауаа 
рныҟәарҭақәа реиҿкаара, ар-
лашагақәа рықәыргылара, аҵи-
аақәа реиҭаҳара уҳәа. Арҭ аусу-
рақәа имаҷымкәа аԥаратә малқәа 
рҭахуп. Абри аҩыза аусурақәа 
мҩаԥаагахьеит Аԥсны асоци-
ал-економикатә цхыраара иаз-
ку Аинвестпрограммала. Аҭыԥан-
тәи абиуџьет аҟнытә аҳҭны-қалақь 
ахадара иалшо мҩадуқәак хыхь-
хыхьла рырҽеира заҵәык ауп. Ҳаз-
ну ашықәс азы иарбаны иҳамоуп 
амҩақәа жәпакы ирыгу-ирыбзоу 
аҟаҵара. Убас Ҭаҭартәи амҩаҿы 
акаҭран ықәҵатәуп, Ажәанба 
имҩаҿы акоммуникациақәа зегьы 
ԥсахны амҩа ҳарҽеиуеит, Ф.Искан-
дер имҩаҿы акәзар, аҩаршьҭрақәа 
ҟаҳҵоит, нас акаҭран ықәаҳҵоит.

Ҳазну аамҭазы ашьақәыргылара 
иаҿуп 2026-2028 шықәсқәа рзтәи 
Аинвестпрограмма. Ҳгәы иҭоуп уб-
раҟа иаҳарбап ҳәа Лакоба, Искан-

дер, Басариа, Агрба, Сентиабр 30, 
Гәыма, Кьараз, Аргәын рымҩақәа 
шьаҭанкыла рырҽеира.

– Иаҳзеиҭашәҳәа Аҟәа амшы-
нԥшаҳәа аиҭакра иазку апланқәа?

– Аинрал Аршба имҩа инарк-
ны Алашарбага ахаҵәирҭа аҟынӡа 
амшынҿықә иагу-иабзоу ҟаҳҵо-
ит. Октиабр 1 инаркны амҩа абри 
ахәҭа аҳаркуеит. Аусурақәа на-
рыгӡоит Москвеи, Уфеи, Казани, 
Кранодари, Нижни Новгороди 
рыргыларатә усбарҭақәа. Иар-
банзаалак ақалақь амҩа ахәҭак 
арҽеиуеит. Абарҭ аусурақәа ԥара-
ла реиқәыршәара рхашҟа иргеит 
абарҭ ақалақьқәа. 

Иаарласны акаҳуажәырҭа «Бре-
халовка» иахьаҵанакуа асқьала 
аԥсахразы аусурақәа ирылаго-
ит. Апроектқәа зегьы ирықәдыр-
шаҳаҭуеит аҭыԥантәи архитек-
торцәа, Ақалақьргыларатә хеилак, 
ауаажәларра. Ҳәарас иаҭахузеи, 
еиқәырхатәуп ҳамшынҿықә иа-
моу ахаҿра, аиҿкаашьа, аибыҭашьа.

–Изеиԥшроузеи ақалақь аеко-
логиатә ҭагылазаашьа аиӷьтәразы 
иазԥхьагәаҭоу аусмҩаԥгатәқәа!

– Иҵарны иқәгылоуп абзазаратә 
гәам-сам апроблема. Иааҳхәахье-
ит, аха иҵегьы ааҳхәарц ҳҭахуп еи-
уеиԥшым атехника ҷыда. Ааигәа 
Нижни Новгород Аҟәа ҳамҭас иа-

наҭеит аӡықәҭәагатә машьына. Уи 
ҳамҩақәа арыцқьоит, иаӡәӡәоит.

Иҳарӷәӷәоит ақалақьтә фым-
цатә усбарҭа аусура. Асанитартә 
ԥҟарақәа еилазгауа анападкы-
лаҩцәа рганахьала администра-
тивтә усмҩаԥгатәқәа ҳадаҳкыло-
ит. Даҽа проблемак – аргыларатә 
гәам-сам иахьабалак акажьра ауп. 
Уигьы аҵыхәа ԥаҳҵәароуп.

– Ақалақь аҟны ашәарҭадареи 
азинлеишәеи рганахьала аусқәа 
шԥаҟоу?

– Азинхьчаратә усбарҭақәа ру-
сура ҳарӷәӷәоит. Авидеорбагақәа 
рықәыргылара ҳгәы иҭоуп. Авто-

машьынамҩақәагьы еиқәыршәа-
хоит амҩаҿы аныҟәара аԥҟарақәа 
реилагара ҭазыҩуа акамерақәа 
рыла. Еиҿкаахоит аҩнуҵҟатәи 
аусбарҭақәа рыҟәша аусзуҩцәа 
рыла аҷаԥшьарақәа. 

–Шәаҳзалацәажәа ақалақь аҟ-
ны акультуратә, аспорттә ԥсҭазаа-
ра. Ҿыцрас иаҳзыԥшузеи?

– Ҳапланқәа рҿы иарбоуп ар-
лахҿыхратә усмҩаԥгатәқәа, акон-
цертқәа, ацәыргақәҵақәа реиҿка-
ара. Аспорттә ԥсҭазаара иаҵанакуа 
атәы акәзар, Краснодартәи атәы-
лаҿацә ҳамҭак аҳасабала Аԥсны 
иаргылоит ахырхарҭа рацәа змоу 
иаарту аспорттә шҭақәа. Ақалақь 
аҿы урҭ ааба ҟалоит. Урҭ рахьтә 
аиҳарак абжьаратә школқәа рҟны 
ауп иахьыҟарҵо. Абасеиԥш иҟоу 
ашҭақәа рҟны уаҩы имҩаԥигалар 
ауеит еиуеиԥшым аицлабрақәа, 
иара убас еиуеиԥшым ақәрақәа 
ирҭагылоугьы уаҟа рыԥсшьара 
аамҭа рхыргалар, аспорт рнапы 
аларкыр рылшоит.

– Аҟәа, иаҳарак уи аҭ оурыхтә 
хәҭа, абас уҳәар ауазар, ргыла-
ратә ҭыԥны аҟалара иаҿуп. Ана-а-
ра ицәырҵуеит аихагыла рацәа 
змоу ахыбрақәа, ақалақь аҭо-
урыхтә хаҿра зыԥсахуа. Абри 
шәышԥахәаԥшуеи?

– Хымԥада еиқәырхатәуп ақа-
лақь аҭоурыхтә хаҿра. Ҳара азин 
ҳамам ҳҭоурых ахаршҭра, ақалақь 
ишьақәгылахьоу архитекрутартә 
еибыҭашьа аԥыргара. Абри аҟнытә, 
ақалақь аҟны имҩаԥысуа аргыла-
рақәа зегьы ҳара ахылаԥшра ӷәӷәа 
раҳҭалоит.

Ахыбрақәа рыҳаракыра акәзар, 
изыхәҭоу азинԥҟарақәа ирықәшәо-
зароуп.

– Аҵыхәтәантәи аамҭазы Аҟәа 
аимадарақәа арҭбаауеит еиуе-
иԥшым Урыстәылатәи ақалақьқәа 
рҟны, иацлоит аиашьара зыб-
жьазҵо ақалақьқәа рхыԥхьаӡа-
ра. Шәгәы иҭоума ҳаԥхьаҟагьы 
жәларбжьаратәи аимадарақәа 
рырҭбаара?

– Аҟәеи жәабала Урыстәы-
латәи ақалақьқәеи аешьара рыб-
жьарҵахьеит, иара убас егьырҭ 
атәылақәа рҟны аешьара зыбжьоу 
ақалақьқәа ԥшьба ҳамоуп: Шот-
ландиатәи Килмарнок, Адаԥазар 
(Ҭырқәтәыла), Ахарне (Бырзентәы-
ла), Пуент-А-Питр (Гваделупа).

Хшыҩзышьҭра ҷыда аҳҭоит 
абарҭ ақалақьқәеи ҳареи ҳаима-
дарақәа рырӷәӷәара, рырҭбаара, 
русеицура.

Ҳара ҳрылахуп Урыстәылатәи 
ақалақьқәа рҟны инарыгӡо еиуе-
иԥшым асеминарқәа, аҳәынҭқар-
ратә усмҩаԥгатәқәа.

Ажәытәи аҿатәи еинрааланы 

Ақалақь ԥсҭазаара

 d Аԥсны Ахада Бадра Гәынба 
идикылеит Иван Носков хадас дыз-
моу Самара ақалақьтә округ аде-
легациа. 

Ахада асасцәа дрыдныҳәалеит, 
иазгәеиҭеит Аԥсни Урыстәылеи ре-
изыҟазаашьақәа астратегиатә ҟаз-
шьа шрымоу.

«Ҳҳәынҭқаррақәа – Урыстәылатәи 
Афедерациеи Аԥсны Аҳәынҭқарреи – 
реизыҟазаашьақәа ҳара ҳзы астрате-
гиатә ҵакы рымоуп. Ари аиҩызареи 
наҟ-аҳаҭыреиқәҵареи шьаҭас измоу 
усеицуроуп. Аԥсны жәлар иԥхаӡа, 
гәык-ԥсык ала ирзыҟоуп Урыстәы-
лаа, Урыстәылатәи Афедерациа ми-
лаҭ рацәала еилоу ажәлар», – иҳәе-
ит Бадра Гәынба. 

Аҳәынҭқарра Ахада иара убас 
иаликааит аекономикеи, акультуреи, 
аҵарадырреи, аспорти рганахьала 
Урыстәылеи Аԥсни русеицура арҿи-
ара акырӡа шаҵанакуа. 

Гәынба Гәдоуҭа араиони Сама-
ра ақалақьтә округи рхадарақәа 
русеицуразы аиқәшаҳаҭра анапы 
аҵаҩра Аԥсни Урыстәылеи русеи-
цура зырӷәӷәо шьаҿоуп ҳәа иҳәеит. 

«Шәара, ҳаҭыр зқәу Иван Ни-
колаи-иԥа, шәҩызцәа ҭабуп ҳәа 
шәасҳәарц сҭахуп амышынҿықә 
иагу-иабзоу апроект анагӡараҿы 
Гәдоуҭа араион иашәҭо ацхыраара-

зы. Ҳара ҳзы ари аҵак ҷыда амоуп, 
избанзар ҳақалақь аԥсҭазаараҿы 
шәышьҭа бзиа анышәҵоит», – иҳәе-
ит Бадра Гәынба. 

Самара ақалақь ахада Иван Нос-
ков Бадра Гәынба иԥхаӡа адкылара-
зы ҭабуп ҳәа иеиҳәеит.

«Даара агәахәара ҳнаҭоит Аԥс-
ны ҳахьыҟоу. Агәра ганы сыҟоуп, ҳа-
иҩызара аусқәаҵәҟьа рахь ишиасуа, 
хықәкыла алҵшәақәа шаанашьҭуа. 
Самара ауааԥсыра Аԥсны излама-
доу рацәоуп. Ирацәаҩны ҳауаажәлар 

арахь ԥсшьара иаауеит, культурала, 
уаҩытәыҩсала аимадарақәа ҳамоуп.

Ҳазхиоуп культурала аимада-
рақәа, аспорт аганахьала аусеицура, 
еицаҳзеиԥшу апроектқәа рынагӡа-
ра. Аҵак ҷыда амоуп ҳхәыҷқәа ре-
иҩызара, хьыӡҳәала уброуп иахьа-
лагауа аилибакаараҵәҟьа. Ҳазхиоуп 
аԥсуа школхәыҷқәа рыдкылара, ҳа-
игәырӷьоит Самарантәи ахәыҷқәа 
Аԥсныҟа раалара. Абас еиԥш иҟоу 
аимадарақәа роуп аиҩызараҵәҟьа 
уасхырс иаҵагылоу», – иазгәеиҭеит 
Иван Носков. 

Аԥсны Ахада дшыҟаз анапы 
аҵаҩын Гәдоуҭа араион ахадареи 
Самара ақалақьтә округ ахадареи 
рыбжьара жәларбжьаратәи, адә-
ныҟаекономикатәи аимадарақәа 
рзы аиқәшаҳаҭра.

Аԥсны аҳҭны-қалақь аҟны аешьа-
ра зыбжьазҵаз Архангельск иаатит 
Аҟәа иазкыз афотоцәыргақәҵа. Еи-
цырзеиԥшу апроект хьӡыс иамо-
уп «Архангельски Аҟәеи: аиҩызара 
ацҳақәа», – иаанацҳауеит ақалақь 
ахадара апресс маҵзура.

Архангельск ахада Дмитри Морев 
излеиҳәаз ала, афотоцәыргақәҵақәа 
реимдара аидеиа цәырҵит Архан-
гельски Аҟәеи рҿар реимадарақәа 
ирыбзоураны.

«Аҵыхәтәантәи ашықәсқәа 
рыҩнуҵҟала ҳақалақьқәа рҿар ру-
сеицура аҩаӡара ҿыц ахь икылсит. 
2023 шықәсазы Аҟәа аҿар рделега-
циақәа аҭааит Архангельск, рхы ры-
ладырхәт жәларбжьаратәи афоруми 

Беломорсктәи астуденттә форуми.
Анаҩсан еиҿкаан аицхыраара, 

Аџьынџьтәылатә еибашьра Ду 
ахҭысқәа ирызку аҭоурыхтә гәа-
лашәара аиқәырхара азҵаарақәа 
рзы еицаҳзеиԥшыз онлаин-усмҩаԥ-
гатәқәа. Ҳақалақьқәа рҿар ирыӡбе-
ит аусеицура иацырҵаларц», –иҳәе-
ит Морев.

Ииун 29 азы иазгәарҭеит Архан-
гельск ақалақь Амш, убасҟан Аҟәа 
амшынԥшаҳәаҿы еиҿкаан ақалақь 
иазкыз афотоцәыргақәҵа.

Аиҩызара ашьаҭа–  
аусеицура

Аԥсны – Урыстәыла

Аҵара шықәса анҵәамҭанӡа даҽа ҩы-мчыб-
жьа инареиҳан. Уи аҽны амш бзиан, макьа-
на ишааԥынразгьы аԥхын еиԥш аӡҭалара 
ааугәаԥхарын, амала, амш зеиԥшраз инақәыр-
шәаны, згәабзиара аҷыдарақәа мҩақәызҵоз 
Леуанти икостиум еиқәа иаҵаз икьаҿ шкәакәа 
агалстук уажәгьы иеиҭон. Уи, шьыбжьон аас-
кьацԥхьаӡа, ашоура дшакуазгьы, макьана усҟатәи 
иҽеилихӡомызт азы, аҧхӡы анааилнахуаз ыҟан. 
Аҵарамш иаламгаӡацызт, аҵәҵәабжьы дазԥш-
ны иуадаҿ дыштәаз, дааҩналеит Ԥсардиа Лиу-
фа. Арҵаҩы иҿаԥхьа игылаз апартаҿ днатәеит. 

– Бзыԥ ихыу ажәытә цҳа аҿаԥхьа, ацаҟьа 
аҵаҟаҵәҟьа, ак дыргыларц иаҿуп уҳәартә избоит.

 – Изакәи идыргыло? 
– Уи здырхуандаз! Изҿу еилыркаарц иразҵа-

ауа автобус аангыларҭа ҿыц ҳаргылоит ҳәа 
рарҳәоит. Иаха уа снеин, игәасҭеит. Автобус акыр 
еиҿыркаауама уҳәартә изымбаӡеит. Баҟак акыр 
еиҿыркаауама сҳәартә избеит. Шаҳԥырхагоу ак 
рхәыцит ҳәа сыҟоп.

 – Избан ус угәы изаанаго? – Ус акәымзар, 
изҿу здырмаӡои? 

– Аангыларҭа ҿыц ҳәа уарымҳәеи. Ус 
акәгәышьазар? 

– Иахьа шаанӡа уа сеиҭацеит. Иаалырҟьа-
ны ак ықәдыргыларц рҽазыркуашәа збахуеит. 

– Цқьа еилаҳкаароуп. Иаарласӡаны… Амца 
иҕрарҵазшәа, амцаԥшь неиҿықәлеит Леуан-
ти. Аԥсуара иазеицәаз ак шырӡбоз агәра игон. 
Раԥхьатәи аурок шизымҩаԥымгоз абарҵаҿ 
изԥшыз ахәыҷқәа инареиҳәан, длалбааҟьеит. 
Лиуфеи иареи шыццакуаз мацара амҩаду иҩа-
нылеит. Ирдыруаз ныҟәцаҩык дааныркылан, 
имашьына инҭалан, ахы ахьирхашаз наиарҳәеит. 
Иахьнеишаз аҭыԥ аҿынӡа ҩ-километрак бжьан. 
Шьыжьнатә Гәдоуҭеи Аҟәеи ицоз амашьынақәа 
ирылагылан ишҩеиуаз иаарылҵын, Риҵаҟа зхы 
хаз амҩа иҩанылеит. Аԥсҭа иахьыҩҭагылоз, 
Бзыԥ ихыз ацҳа аҿаԥхьаҵәҟьа, ахра иалиааз-
шәа, иаҿаҟаҵаны иқәдыргылахьан амармалташь 

обелиск. Ибла агәра изымго, Леуанти, амашьы-
на дҭыҵаанӡа, даԥхьон: «Летом и осенью 1942 
года по этой дороге уходили к горным перева-
лам через озеро Рица в бой с фашистскими за-
хватчиками части 46- ой Армии генерала К. Ле-
селидзе». Амашьына иҭатәаз рԥсахы шеибакуаз 
здырыз аусуцәа рус иалганы итәан, еибарччон, 
ирзааиз инарыхәаԥш-аарыхәаԥшуа. Леуанти 
амашьына асаркьа длахеит. 

– Иарбан организациоу ари зыргыло? – уи 
дизҵааит зԥаҵа еиқәаҵәа зҿабабаз аусуаҩы. 

– УШСДОР. 
– Рхала идыргылану? 
– Ақалақьтә нагӡком адҟала. Иаанагоз аилка-

ара уадаҩӡаны, Леуанти ихы ԥшьаала иааиҟьеит, 
«ус акәхап», – иҳәозу, «иалҵуа жәбап», – иҳәозу, 
«ҿыц ҳаилажәгоит», – акәзу. Аныҟәцаҩ шьҭахьҟа 
дхынҳәырц иеиҳәеит. Ашкол аԥхьа илалбааит. 
Аҵара иаламгацызт. Убас иаалырҟьаны иаарге-
ит дара ажәабжь ҿыц. 

– Иҟаҵатәузеи? – дазҿлымҳан Лиуфа. 
– Ҳазхәыцроуп, – иҳәан, дышиашаз имааи-

цыз Кьахьыриԥа икабинет дныҩналан, ақалақьтә 
комитет аидеологиа аҟәша аиҳабы Лев Лакерба-
иа ателефон дизасит. – Леселиӡе ихьӡ зныз ао-
белиск аԥсҭа уахьҭало ишдыргылаз удыруама? 

– Исыздырӡомеи, – уи ишџьеишьаҵәҟьоз 
изыҵәахуамызт. – Сара исывганы еиҿыркаа-
ит, удыруоу! 

– Иҟоу уасҳәап, – Леуанти ибон аобелиск 
аргылара маҷк згәы аԥсышәала ицҳафыруаз 
ирывгаҵәҟьаны ишаҿыз, – ари аус ҳара уаҳа 
ҳалацәажәаӡом, иакәым ак ҟаларгьы алшоит, 
ишықәдыргылаз еиԥш иқәыргар иаҳа иеиҕьын. 

– Иҟалақәаз еилыскаап, – ҳәа илымҳа иана-
аҭыҩҩ, Леуанти атрубка нықәиҵан, дындәылҵит. 

Дшаауаз ахьырбоз иқәыԥсычҳауаз ахәыҷқәа 
ахԥатәи аихагылахь иҩеирц нареиҳәан, дна-
раԥхьагылеит, иара иаԥхьа дара еибарыҩрын 
ҳәа уҟазу. Аурок ҟалаӡом ҳәа анреиҳәа нахыс, 
изламеиԥхьыттаз џьоушьарын. Ауада, ашә шаа-

иртызҵәҟьа, аҵәҵәа ааҟалан, аҵаҩцәа ааҩнашы-
лан, илатәақәеит. Иара ахышәи ашәи дрыб-
жьан изыҭшәараханы. Ихы инапаҿы иааигарц, 
ахәыҷқәа рыхьӡынҵа ааиртын, даԥхьон, иҟа-
зи иҟамзи еилиргарц. Ашьҭахь аӡәы дааиԥхьан, 
аҵатәхәы иирҳәеит. Ахәшьара ииҭеит иагьыҳа-
ракымкәа, иагьыларҟәымкәа. Уи ииҳәоз да-
зыӡырҩуамызт, иашамыз ахәшьара изықәир-
гылар аҵаҩцәа иргәамԥхар ҳәа дацәшәон. 
Диԥхьеит даҽаӡәы. Аҵатәхәы иҳәон, ҿыц уи дзи-
зыӡырҩуамызт. 

Риҵанӡа шәарыцацәақәак мцозар, Бзыԥ 
аԥсҭа уҭаланы, генералк инапаҵаҟа иҟазаа-
шаз ар злахәнугашаз мҩа ыҟаӡамызт. Иаҕьы 
Бзыԥ иахьалалоз инаркны, шәарах мҩахәасҭан 
илгаз, есааԥны еималон акыр, алсра цәгьаны. 
Салдаҭкгьы арстәиала Риҵанӡа дзымхәнаӡеит 
аибашьра иалагӡаны, уи Леуанти изымдыруа-
зар издыруадаз, аинформациа? Абраҟа имҩаԥы-
суаз аибашьра асовет мчы ашьақәыргылараз 
ақәԥара аамҭаз акәын ианыҟалақәаз кьаразааи 
ақырҭқәеи рыбжьара. Уи аибашьра иагьхақәиҭра 
еиҿагыларан зегь раԥхьаӡа. Кьаразаа рбаҟа ар-
гылараз азҵаара шьҭырхырц арԥарцәа ргәы 
иҭан, аха рҿахәы аҕәҕәахара аамҭа иазԥшын, 
ахьӡаха рырҭомызт умҳәозар. Аиҳабыра даа-
ра иҷыгәӡа ирдыруан, иара дызлахәаԥшуаз ала, 
кьаразааи ақырҭқәеи реибашьра аӡбахә, убри 
амч дырӡуан, ақырҭуа генарал ихьӡ зҳәоз аобе-
лиск абраҟа аргыларала. Уи аус рхы иархәаны, 
даҽа жьакгьы ркуан. Леселиӡе ихьӡ аҭыԥ знык 
ирзадҳәалар, аԥсҭа иҭгаз амҩа ихьӡ ахырҵон. 
Зны ираионыз, ашьҭахь қарҭаа рнырра иаҳа 
иҕәҕәахарц, араион шынеибакәыз ареспубли-
ка анапаҵаҟа иҟаз қалақьны ишьақәдыргылаз 
Гагра амраҭашәаратәи ахәҭа аҳабла Леселиӡе 
ахьӡыртәхьан. Убри аҳабла қалақьыртәырц 
ақәҵара цон, макьана ирықәымҿиацызт акәым-
зар. Знык аҳабла Леселиӡе қалақьхар, уажәгьы 
ирамхаҳәақәон Леселиӡе араион ҟарҵарц ргәы 
ишҭаз, ақалақь Гагра убри араион аҵаҟа иҟарҵа-
рын. Уажәы араион алагамҭа ақыҭа Бзыԥҭа иав-
суаз аӡиас иавгаз амҩа ихьӡ ахырҵар, араҟа, 
аобелиск ацынхәрас, ибаҟа дыргылар, џьабаа 

дук аҭаххозма ақалақь Гагра Леселиӡе ҳәа ирԥ-
сахырц? Ҳахьӡ зхыз Гагра заҵәыкгьы ахырхуан. 

Леуанти знык аурок нҵәандаз ҳәа дгәаҟу-
ан, аҵәҵәабжьы аниаҳа, иԥсы ааивигеит. 
Аҵаҩцәа рҽеизыргон, иҩныҵуан, даҽа џьоукы 
рҭыԥ ылырхуан, урҭ иара ибаӡомызт, избанзар 
ишьҭахь ашә ахь ихан, ахышә дкылԥшуа дахь-
гылаз. Адырҩаҽны Аиааира иамшын. Иаԥхьаӡо-
мызт. Аҽны, аҵарамш анҵәамҭаз, иалагон уи 
аныҳәа. Уԥшишь, убри амш иақәыршәаны ао-
белиск шдыргылаз! Изгәамԥхоз ҿырҭрымызт 
ҳәа игәыҕуан. Иагьа умҳәан, арепрессиақәа 
аԥсуаа хәаҽны иаман, Аиааира амш иаҿагы-
лозар (асовет генерал Леселиӡе ихьӡ ахьаҳәоз 
аобелиск аҿагылара убри аҳәозшәа аԥшра 
усгьы иарҭон) асовет мчы аҿагылара иаҩызан-
тәа. Арахь ЦК КПСС Амаӡаныҟәгаҩ Хада Л.И. 
Брежнев агенерал Леселиӡе дызхагылаз 46-
тәи Ар аполитотдел аиҳабыс дыҟан. Абарҭқәа 
зегьы еидҳәалан, рҿагыларагьы имариа усмызт 
ҳәа акәӡамызт иаанагоз, зынӡак иауамызт. Иа-
зыӡбатәызи?.. Ари азҵаара ихы иҭагьежьу-
ан, иҭахынҳәуан. Уамашәа иубашаз, аобелиск 
аартра ныҳәак еиԥш иаԥыларц ргәы иҭаӡам-
кәа иҟамызт, аха ҿаҳа-дагәара уны, маӡала 
иқәдыргылеит, акы иацәшәон азы. Ус ԥшьшьала 
ауаа рылаԥш ашьцылар рҭахын. Зегь раԥхьаӡа, 
ишьақәдырҕәҕәарц ирҭахыз афакт шҵабыр-
гымыз рцәыҵыҵыр ҳәа ишәазар? Ус акәзар, 
иаҳагьы ииашахон џьара ак азыӡбазар. Иа-
зыӡбатәызи?.. Азакәан ԥшра аҭаны, аиҳабыра 
рыла аиаша уԥшаарц уашьҭалар, акгьы узалхуа-
мызт, избанзар дара ракәын иқәзыргылаз, ирхь-
чалон рпозициа аҵыхәтәанӡа. Урҭ акыр ҟарҵозар 
– ателефон Лев Лакербаиа дизамыси, еицәажәа-
ны иқәыргааит. Ус иауамызт, Леуанти дхәыцуан. 
Уи иҭагылазаашьа зныруаз ахәыҷқәа ҭынч из-
тәомызт. Ахԥатәи аурок анҵәамҭа маҷк шагыз, 
аҵаҩцәа ауишьҭын, ихаҭа длалбааит, Кьахьы-
риԥа дааихьазар еиликаарц.

(Ароман «Аԥсуа шәҟәы» аҩбатәи ахәҭа 
«Абахҭа» ацыԥҵәаха).

 d Аҧсуа шәҟәыҩҩы, ауаажәларратә усзуҩы 
Леуанти Борис-иҧа Гыцба (ҧсевдонимс имо-
уп Гыц Асҧа) диит 1945 ш. ииун быжьба рзы 
Гагра араион Бзыҧҭа ақыҭан. Ианашьоуп 
Леон иорден (2000). Аҧсны ашәҟәыҩҩцәа 
Реидгыла далан (1997), ашьҭахь – Аҧсны 
ашәҟәыҩҩцәа Рассоциациа алахәыла (2003). 

Аҵара иҵон Бзыҧҭатәи актәи абжьаратәи 
ашкол аҟны (1953-1964). 1964 ш. аррамаҵура 
ашҟа иҧхьоит, иуалҧшьа наигӡон Мрагыла-
ранаскьатәи афлот аҧырҩцәа реилазаараҿы, 
1965 ш. аррамаҵура аанижьит игәабзиара 
аҭагылазаашьа инамаданы. 1969-1974 шш. 
рзы аҵара иҵон А. М. Горки ихьӡ зхыз Аҟәатәи 
аҳәынҭқарратә арҵаҩратә институт афило-
логиатә факультет аҧсуа-англыз ҟәша аҟны. 
Ленин истипендиа иоуан. Астудентцәа рыҭҵа-
арадырратә гәыҧ ахантәаҩыс дыҟан. 1974-
1991 шш. раан – Бзыҧҭатәи актәи абжьаратәи 
ашкол аҟны аҧсуа бызшәеи, алитературеи, ан-
глыз бызшәеи дирҵон.

Л. Гыцба аҧсуа жәлар рмилаҭ-хақәиҭратә 

қәҧара далахәын. 1977ш. «Аҧсуа шәҟәы» знапы 
аҵазҩыз 130-ҩык дыруаӡәкуп. Декабр 10 рзы 
(Қырҭтәылатәи ССР Аконституциа ҿыц ан-
рыдыркылоз, уи аҟны Аҧсны Автономтә Рес-

публика аҳасабала Қырҭтәыла аилазаараҿы иа-
анхон) ашәҟәы  шьҭын  СССР Иреиҳаӡоу Асовет 
VIII асессиеи Апрезидиуми, КПСС Ацентр Коми-
тет Аполитбиурои, хаҭала КПСС Ацентр Коми-
тет Амаӡаныҟәгаҩ хада Л. И. Брежневи, РСФСР 
Иреиҳаӡоу Асовет Апрезидиум ахантәаҩы М. А. 
Иаснови рышҟа. Ашәҟәы знапы аҵазҩыз афак-
тқәа маҷымкәа иааргон аҧсуа жәлар рзинқәа 
рҿаҟәара иазкны, иазгәарҭон Аҧсны автоно-
миа Қырҭтәыла алазаарала, Аҧсни аҧсуа-
аи рақырҭуатәра аполитика шымҩаҧысуаз 
хықәкыхырхарҭала ареволиуциа ашьҭахьтәи 
аамҭақәа зегьы раан. Ашәҟәы СССР Иреиҳаӡоу 
Асовет VIII асессиеи Апрезидиуми рҟны иан-
роу, Е. А. Шеварднаӡе дызхагылаз Қырҭтәыла 
анапхгара рахь ирышьҭит, аҵыхәтәаны Аҧс-
ныҟа иаашьҭын. Ашәҟәы ӷәӷәала иақәӡбеит 
Қырҭтәылеи Аҧсни рнапхгарақәа, «асовет 
политика иаҿагылоит», «апартиа иаҿагыло-
ит» ҳәа азыҧхьаӡаны. Ашәҟәы знапы аҵаҩыз 
ирықәымчуа иалагеит. Аха аҧсуа жәлар рҵе-
ицәа рыхьчеит, Лыхны ақыҭан ажәлар реиза-
ра мҩаҧыргеит, Аҧсны анапхгара рахь агәра-
гара мап ацәыркит.

1980 ш. сентиабр азы Л. Гыцба дырбаан-
даҩын, Қарҭ, Қырҭтәылатәи ССР Ашәарҭада-
ра Аҳәынҭқарратә комитет абахҭа дҭаркит. 
Акоммунист партиа далцан. Фымз рышьҭахь 

иус аӡбараан ихаҭа дықәгылеит дырҿагыланы. 
Ихы дақәиҭтәын ахьырхәра идҵаны.

1980-тәи ашықәсқәеи 1990-тәи аш-
ықәсқәа ралагамҭеи раан ашәҟәыҩҩы ами-
лаҭ-хақәиҭратә қәҧара дшалагылац да-
лагылан, ауаажәларра-политикатә еиҿкаара 
«Абрыскьыл» акомитет ахантәаҩы ихаҭыҧу-
аҩс дыҟан. Аҧсны Аџьынџьтәылатә еибашьраан 
(1992-1993) Бзыҧҭатәи, нас – Гәымсҭатәи 
афронтқәа ркомиссарс дыҟан. Аиааира ашьҭахь 
ихатә ус еиҿикааит, аха алитературатә рҿиа-
реи иареи еилеигӡон.

Л. Гыцба арҿиара дазхьаҧшит 1970-тәи 
ашықәсқәа инадыркны. Раҧхьатәи иажәаб-
жь «Аламыс» кьыҧхьын ажурнал «Алаша-
ра» аҟны (1977). Убри ашықәсан «Амцабз» иа-
нылеит иажәабжь «Аишьцәа». Ашьҭахь арҭ 
аҭыжьымҭақәа ирнылеит иажәабжьқәа жәпа-
кы, ироман «Аиҭарҿиара» ацыҧҵәахақәа. 

Л. Гыцба еиҳаракгьы дыҩуеит ароман ажанр 
ала, егьҭижьхьеит жәа-романк иреиҵамкәа.

Аҟәа иҭыҵхьоу ишәҟәқәа иреиуоуп: Аихырҿи-
ара. Ароман. 1984; Кьараз. Аҭоурыхтә роман. 
1989; Аҳақ шықәса. Ароман-мшынҵа. Актәи 
ашәҟәы. Аҧазаҵәқәа.  1977; Аҩбатәи ашәҟәы. 
Аҧышәарҭа. 1988; Ахҧатәи ашәҟәы. Агәнаҳаи 
аҳақи. 2001; Ҩ-романк. Аҧсҳара. Аҭоурыхтә 
роман.  2005; Ауыра мҩа. Ароман. 2008; Аҧ-
суа шәҟәы. Ароман. Актәи ашәҟәы. Аигәныҩра.  
2011; Аҩбатәи ашәҟәы. Абахҭа. 2012; Ҽнак, 
1989 шықәсазы. Ароман.  2014; Ҩ-романк–4. Аро-
манқәа. 2023 (ари ашәҟәы иагәылоуп ароманқәа 
«Астадион», «Аиқәгәыӷрақәа»).

ЗХЫҚӘКЫ ИАЦӘХЬАМҴУА
Гыц АСԤА (Леуанти Гыцба) – 80 ш.

Агәҭахәыцра  хьанҭақәа

Гыц Асԥа

Аколлекционерцәа Аԥснытәи реилазаара 
ахантәаҩы Олег Папасқьыр иажәақәа рыла, 
ацәыргақәҵа хықәкыс иаман ахатәы коллекци-
ақәа рыла ақалақь аҭоурых дырбара.

«Аекспозициа иамҽханакуеит еиуеиԥшым ар-
тефактқәа: агавиурақәа, аҭыхымҭақәа, ажәытәтәи 
апатреҭқәа, иара убас амаркақәа, агәлаҵақәа. 
Абарҭқәа зегьы иаҳдырбоит ҳақалақь ажәытә 
аамҭақәа», – иҳәеит иара. 

Аԥсны асахьаҭыхыҩцәа Реидгыла Ацәыр-
гақәҵатә зал хада аиҳабы Ельвира Арсалиа 
ацәыргақәҵа аартны, уахь имҩахыҵыз зегьы ақа-
лақь амш рыдылныҳәалеит. 

«Бзиа иаабо ҳақалақь 2509 шықәса ахыҵит. 
Ари иҵабыргыҵәҟьаны акы иаламҩашьо хҭысуп. 
Адунеи аҟны ақалақьқәа рацәам абасҟак зҭоурых 
беиа иалаҽхәаша. Абри ацәыргақәҵа ҷыдарас иа-
моу убри ауп, арахь иаагоу аекспонатқәа рыма-

цара ракәымкәа, ақалақь ахаҿра ашьақәыргыла-
раҿы аҭыԥ хада аанызкылаз ауаа цәырнагоит», 
– лҳәеит Арсалиа.

Уи ақалақь ахадареи, иара убас аколлекци-
онерцәа Олег Папасқьыри, Ибрагим Ҷкадуеи, 
Виачеслав Чрыгбеи уҳәа егьырҭгьы ҭабуп ҳәа 
ралҳәеит.

«Иахьатәи аамҭазы ахатә коллекциақәа иаҳа 
аҵакы рыманы иҟалеит. Агәра ҳгоит абас еиԥш 
аизгамҭақәа акультурақәа рырӷәӷәара ишац-
храауа, ҳсахьаркыратә ԥсҭазаара иаҳа хҭысла 
иҭәны, ублаҿы иааиртә ишыҟарҵо», – лҳәеит 
Арсалиа.

Аҳҭны-қалақь Ахада Ҭемыр Агрба аиҿкааҩцәа 
иҭабуп ҳәа реиҳәеит. Ацәыргақәҵа аартуп ииуль 
15 азынӡа. 

Ақалақь амш ныҳәа инҭагӡаны Аҟәа, С.У.Ба-
гаԥшь ихьӡ зху Ашҭаҿы имҩаԥысит Урыстәы-
латәи Аԥснытәи еицырдыруа ахәыҟаҵаҩцәа 

злахәыз «Аԥсуа еишәа» агстрофестиваль. Уи 
иаҭааит Аԥсны Ахада ихаҭыԥуаҩ Беслан Бигәаа, 
Аԥыза-министр Владимир Делба, Ахада Иусбарҭа 
Анапхгаҩы ихаҭыԥуаҩ Дмитри Шамба, Аҟәа ақа-
лақь ахадара аиҳабы Ҭемыр Агрба, ақаақь иаҭа-
аз асасцәа. 

Дарбанзаалак агәаҳәара змаз илшон аԥсуа, 
аурыс, аиталиан чысхкқәа ргьама абара. 

Ара иҟан аԥсуа аилаџь, аҵәы иахаҵаны иӡыз 
ацә, акәац еиҵачаԥақәа, аурыс фатәқәа, Италиатәи 
апаста, ақалмышь, аџьынџьыхәа, Аҟәатәи аҵааршә.

Агастрофестиваль мҩаԥган аинвесторцәа 
рсиндикат ашьаҭаркҩы Вахтанг Ҭыжәба иаԥшь-
гарала.

Аныҳәа хзыркәшо акакәхеит амшы нԥшаҳәаҿы 
иҟаз аконцерт. Уи еиднакылеит Аԥсны ауааԥсыреи 
асасцәеи, урҭ рыблақәа ирхубаалон агәырӷьара, 
алахҿыхра. Аконцерт иалагаанӡа иқәгылеит Аҟәа 
ахадара аиҳабы Ҭемыр Агрбеи Аҟәатәи ақалақь-
тә Еизара ахантәаҩы Дмитри Осиеи. Урҭ Аҟәааи, 
аҳҭны-қалақь асасцәеи аныҳәа рыдырныҳәалеит. 
Традициала ишышьақәгылахьоу аиԥш абри аҽны 

зықәҿиарақәа рыла лҽалызкааз аҳҭны-қалақьтәи 
ашколқәа роушьҭымҭацәа аҳамҭақәа ранаршьо-
ит. Амедалистцәеи ибзиаӡаны иалгази рнапаҿы 
ирырҭеит аҳаҭыртә шәҟәқәа, аҳамҭақәа ақалақь 
ахадара ахьӡала.

Адныҳәалара ажәақәа рҳәеит Аҟәеи аешьара 
зыбжьоу ақалақьқәеи рхаҭарнакцәа. 

Аконцерттә программа аартын Аԥсны зҽаԥ-
сазтәыз артист Анатоли Алҭеибеи Ильда Қәыч-
бериеи еицынарыгӡаз ашәала, уи азкын Аҟәа.

Аконцерт аҿы иқәгылеит аԥсуа естрада ар-
тистцәа Нарсоу Абахәба, Дмитри Ԥиԥиа, Маина 
Кәарацхелиа Саида Габниа, Авто Конџьариа, Алан 
Ҭҳаиҵыкә, Валериа Ԥерцхьелиа, Рамина Задеи, 
Хьыбла Мықәба, Ансамбль «Мырзаҟан» ахәыҷтәы 
хореографиатә ансамбль «Абаза», ахәыҷтәы хо-
реографиатә студиа «Иааирума», Самарантәи 
амузыкатә коллектив, ашәаҳәаҩ Руслан Ханов 
(Ҭаҭарсҭан).

Ари аныҳәатә концент ҟалеит иҳазгәакьоу 
ақалақьи аԥсныжәлар рзгәдуреи иргимҵәҟьа-
ны. 

Ашәышықәсақәа иргәылсны
(Алгарҭа )

 d Ирҳәоит, ауаҩы иҧсадгьыл шаҟа дацәы-
хароу аҟара игәбылра еиҳагьы еиҳахоит, 
иҧсадгьыл иацу ахьаа еиҳа иныруа дала-
гоит ҳәа. Усҟан ауп уи ауаҩ дахьыҟоу ақа-
лақьаҿ ицынхо иуаажәлар рхаҭарнакцәа 
ирлас-ырлас рбара дазгәышьуа даналаго. 

Нас уаҟа иҿиоит имилаҭ рхаҭарнакцәа 
рхеидкылақәа, реилазаарақәа. Ус еиҧш аҧ-
суаа рхаҭарнакцәа еидызкыло аилазаара 
бзиа жәытәнатә аахыс иҟоуп Москвеи Са-
нкт-Петербурги. Дышәсырдырырц сҭахуп аҭо-
урых ду змоу ақалақь Фырхаҵа Санкт-Петер-
бург акыр шықәса раахыс инхо, зыҧсадгьыл 
гәыла-ҧсыла иамадоу, зыуаажәлар зхы рых-
ҭнызҵо, дызлоу ауааҧсыра гәык-ҧсык ала 
бзиа ирбо ауаҩы аамсҭашәа Рауф Ҭархәы-
на-иҧа Аиба.

Сара занааҭла ссахьаҭыхҩызҭгьы, Ра уф Аиба 
ихаҿсахьа ҭысхуан абас еиԥш: ихатәроу, зоура 
ҳараку, аԥаҵа шкәакәа зҿоу, зхы-зҿы зхаччо, аха 
зыблақәа алабжыш рху иакәны. «Избан иблақәа 
алабжыш зырху?» ҳәа аӡәыр дҵаауазар, уи иаҭак-
ны исҳәоит – Рауф Ҭархәына-иԥа иԥсадгьыли 
иуаажәалари рыӡбахә аниҳәо есымша илақәа 
лабжышла иҭәуеит, избанзар уи ицәа-ижьы ианы-
руеит идгьыл иахнагахьоу, ижәлар ирхыргахьоу 
амыҟәмабарақәа. Рауф ихаҭагьы  идунеи зегьы 
злеибарку иԥсадгьыл ала ауп, уи дызхаанны иԥ-
садгьыл аҟны имҩаԥысуаз зегьы рыгәҭа дгылан, 

иԥсадгьыл агәеисыбжь инапы ақәкын, иақәкуп 
иахьагьы. 

Рауф Аиба изныкымкәа иҿцәажәарақәа 
мҩаԥызгахьеит Санкт-Петербург, иԥсҭазаа-
ра иазкны иаԥысҵахьеит адокументтә фильм, 
сышәҟәқәа рҟны икьыԥхьуп иара изку аочеркқәа, 
сархив аҟны ирацәоуп авидеонҵамҭақәа, афото-
сахьақәа ихаҿы гәылҭәааны иаазырԥшуа. Урҭ 
зегьы ааидкылан алкааа рзызузар ҩажәак ры-
ла – амра злыԥхо ауаҩы ҳәа сҳәарц сылшоит.

Рауф раԥхьатәи иҿцәажәара мҩаԥызгеит 
1996 шықәсазы Санкт-Петербург Васильиев-
ски остров аколонна дуқәа рҟны. Уи аахыс акыр 
шықәса шҵхьоугьы слымҳа иҭыҩуеит усҟан 
ииҳәаз ажәақәа. Иаазгоит иара ишиҳәаз ала, 
ԥсахрак амҭақәа.

«Любовь к родине – это основное чувство мо-
ей души, это смысл моей жизни! У нас, живущих 
вдали от родных краёв, тяга к родине в тысячи 
раз больше, чем у живущих там постоянно. Чув-
ство к родине усиливается на расстоянии, вне ро-
дины мы больше осознаем нашу неотъемлемую 
связь с ней. Я считаю, что без любви к родине  – 
это как тело без души!.. » 

Рауф Аиба диит 1934 шықәсазы Ешы-
ра ақыҭан. Иан Оҭырԥҳан, Шьамина лыхьӡын. 
Уи Рауф даниуаз ахшараура дахыԥсааит. Иаб 
Ҭархәына ҩынтәны аҭаацәара далалеит Рауф 
фышықәса анихыҵуаз. Рауф инаҩс аҩнаҭаҟны 
иит: Едуард, Платон, Алиа, Рада.

Рауф дзыхшаз иан лыԥсра адагьы  ҩаԥхьа ари 
аҩнаҭаҟны иҟалеит даҽа рыцҳара дук.   Ҭархәы-
на харада ахара наидҵан дҭаркит аполитикатә 
мзызқәа дырхырҟьаны. Дахыган Иакутиатәи ала-
герқәа рахь,  аха иҟаз зегьы ихганы дхынҳәит 
Сталин даныԥсы ашьҭахь, 1953 шықәсазы. Арҭ 
ашықәсқәа зегьы лыхшара аԥшьҩыкгьы, лԥаԥ-
са Рауф дналаҵаны акыр џьамыӷәа лыхганы лха-
ла заҵәы рааӡара даҿын, ахаҵа усгьы, аԥҳәыс 
усгьы назыгӡоз Ҭархәына аҩбатәи иԥҳәыс Ма-
дина Ӡыкә-иԥҳа Аҩӡба-Аиба.

Рауф дшыхәыҷыз акыр ауадаҩрақәа ихиге-
ит. Аамҭаказ «жәлар раӷа иԥа» ҳәа дкыдырҟьон, 
нас аԥсуаа ақырҭуа бызшәа дырҵара ианаҿыз 
аамҭазы итәымыз абызшәа здырҵоз дреиу-
ан. 1959  шықәсазы Рауф Аиба дцеит Ленин-
градҟа. Аусура далагеит азауад «Электросила» 
захьӡыз аҟны, аҵарагьы иҵон Ленинградтәи ае-
лектронтә амашьынаргыларатә техникум аҟны.  
1991 шықәса ианаркны  директорс аус иуан  аза-
уад «Нарҭ» ҳәа хьӡыс изиҭаз аҟны.  Данқәыԥшыз 
инаркны аҭәанчара дцаанӡа аус ахьиуаз аилаза-
араҿы акырӡа ҳаҭыр, пату иқәын. Рауф имаашьа-
реи, насгьы ԥсыцқьала иусуреи ирыбзоураны 

дҟалеит ихгьы дахәо, ауаагьы дрыхәо.
Ленинград даннеи инаркны Рауф Аиба  иусу-

ра, иҵара, иҭаацәара инарываргылан хықәкы ха-
дас иман ари ақалақь ду аҟны инхо аԥсуаа реид-
кылара, рыԥсадгьыл ргәы азыбылуа рыҟаҵара, 
рыцхраара. Иара ибзоураны еиҿкаахеит аилаза-
ара «Аԥсны», иаԥҵахеит аԥсуа школ, аԥсуа кәа-
шара ахьырҵо агәыԥ убас иҵегьы.

Аԥсны Аџьынџьтәылатә еибашьраан (1992-
1993 шш.) ауп Рауф Аиба ипатриотизм аҳаракра 
еиҳагьы ианааԥшыз. Санкт-Петербург инхоз аԥ-
суаа наидыргылан, иара убас егьырҭ атәым ми-
лаҭқәа иреиуазгьы  наидыԥхьаланы Аԥсны ац-
храара далагеит, илиршазгьы даараӡа ирацәоуп. 
Аԥаратә цхыраара, афатә-ажәтә, амедицинатә 
хархәагақәа, абџьар уҳәа иарбан хкызаалак рҟ-
ны, Рауф Ҭархәына-иԥа инапхгарала Аԥсны иаза-
ашьҭыз рацәан. Уи иаҷыданы, Рауф инапхгарала 
Санкт-Петербург инанагоз ахәцәа рыцхыраара 
мҩаԥысуан. Убарҭ зегь раасҭа ихаданы Рауф 
иԥхьаӡон Аԥсны имҩаԥысуаз аибашьра иазку 
аиаша адунеи ахьыгӡара. Убри хықәкыс иҟаҵа-
ны, Рауф Аиба ихарџь ала еиҿкааны, Аԥсныҟа 
иааишьҭит ажурналистцәа ргәыԥ изныкымкәа. 
Аибашьра шцозгьы иаԥҵан адокументтә филь-
мқәа. Убарҭ ируакуп «Апсны, раненная респуб-
лика» (ахәҭақәа хԥа рыла ишьақәгылоуи), Вла-
димир Александр-иԥа Фонариов режиссиорс 
дызмаз).

Аибашьра аамҭеи уи ашьҭахьи Рауф Ҭархәы-
на-иԥа напхгара зиҭоз аԥсуаа реилазаара «Аԥс-
ны» иалнаршаз еиҳа ихарҭәаан иануп, иара 90 
шықәса ихыҵра иазкны иҭҳажьыз ашәҟәы аҟны.  
Уи ашәҟәы хьӡыс иамоуп «Аԥсуара - это смысл 
моей жизни» ҳәа. (Санкт-Петербург, 2024). Ари 
ашәҟәы аӡыргара  сыстудентцәа гәыԥҩык сыман 
салахәын Санкт-Петербург. Уи даараӡа иҳарак-
ны имҩаԥысит. Уаҟа еизаз идырбан Рауф Аиба 
изыскхьоу сфильмқәа рцыԥҵәахақәа. Урҭ ру-
ак аҟны  Рауф Аиба иҿцәажәараан иҳәаз рҵа-
кы ҵаулаӡоуп:

 — Моё сердце погибает за мою землю! Моё 
сердце не вынесет ещё один удар моей люби-
мой Апсны. Чем дальше от Абхазии нахожусь, 
тем сильнее моя любовь к родине, тем больнее 
всё, что происходит там негативное. Эшера – моё 
сердцебиение, мой умеренный пульс…  Апсны — 
моя колыбель. Будущее Абхазии, конечно, я вижу 
светлым, солнечным, лучезарным. Вижу в друж-
бе с Россией, во взаимопонимании, в братском 
отношении, в братской помощи... 

Аԥсни Урыстәылеи реимадаразы акыр аџьа 
збахьоу, зыуаажәар рыцәгьеи-рыбзиеи рҟны 
есымша ирылагылоу, аԥсадгьыл агәеисра згәе-
исроу Рауф Аиба иџьабаа Аԥсны Аҳәынҭқарра 
аиҳабыра иазгәарҭахьеит изныкымкәа. Уи даԥ-
саны иаҭәашьоуп аорден «Ахьӡ-Аԥша» ахԥатәи 
аҩаӡара. Игымзааит аԥсуа шықәсынҵыра ду бзиа 
иаҳбо Рауф Тархәына-иԥа.

Екатерина Бебиа, 
афиологиатә ҭҵаарадыррақәа

 рдоктор, апрофессор

Зыԥсадгьыл гәыла-
ԥсыла иамадоу 

Рауф  Аиба 90 шықәса ихыҵит 
 d Қапба Алмас Владимир-иԥа 2025 шықә-

са апрель 24 рзы 50 шықәса ихыҵуазаарын, 
Аиааира амш баны, Аԥсны аиааира азаазгаз 
иакәны аӡәы ҳәа  дгәырӷьо  иҩызцәа дры-
лагылазаарын иахьагьы, аха…

1992 шықәса август 14 аҽны Қырҭтәыла 
аҳәынҭсовет арбџьар мчқәа имҳәа-мырза Аԥс-
ны иақәлеит. Амчқәа шеиҟарамызгьы хацәны-
мырха урҭ ирҿагылеит аԥсадгьыл ахьчаҩцәа 
гәымшәақәа.  Убарҭ дыруаӡәкуп ақәыԥшӡа Ал-
мас Қапба.

Абиԥазаҵә Алмас… злахьынҵамҩа 16 
шықәса ирҭаӡаз. Иахьатәи ҳамш аҟынӡа ԥсра-
ла иааӡаз… Уара уааӡеит Аԥсны имҩаԥысу-
аз амилаҭхьыԥшымратә қәԥара активла иа-
лахәыз иреиуаз ашәҟәыҩҩы, ажурналист 
Владимир Николаи-иԥа Қапба иҩнаҭаҟны. 
Алмас иан, Фируза Расим-иԥҳа Чамагәуа-Қа-
пба лакәзар, уи акыршықәса инеиԥынкыланы 
Аҟәатәи агазеҭҭыжьырҭатә типографиаҿы иахьа 
уажәраанӡагьы аус луеит. Владимири Фирузеи 
рыҩнаҭаҿы иааӡаз рыҷкәын заҵәы Аԥсны да-
патриотны дымгылар залшозма. Уи ус шакәыз 
уара хаҭала ирурҵабыргит Аԥсны аибашьра 
аамҭа ианҭагыла.

Алмас, уара уиит Очамчыра араион, ӡын-
гьы-ԥхынгьы иаҵәала иҭалаҳау Арасаӡыхь 
ақыҭан. Раԥхьатәи ушколтә шьаҿақәа ахьеих-
угаз Аҟәатәи ажәабатәи ашкол аҟны ауп, аха нас 
угәы иҵхоз уқыҭа ԥшӡа Арасаӡыхьҟа угьежьу-
еит, уаҟа жә-класск уаналга ашьҭахь, Аҟәатәи 
агазеҭтә типографиаҿы тсеиларҭәаҩыс аусу-
ра уалагеит уан Фируза уаалывагыланы. Уара 
уахь умҩахыҵра уаб иҩызцәа аӡәгьы иџьаҳам-
шьаӡеит. Избанзар, уанхәыҷыз инаркны лас-
сы-лассы атипографиа уаҭаалон, заанаҵы агәы-
блра укхьан агазеҭқәа рҭыжьра. Узланагалаз 
аколлектив зегь бзиа урбон, бзиа уаҳбон ага-
зеҭ «Аԥсны» аҟны аус зуаз зегьы.

Сара хаҭала Ахбиук ажәа ансаҳауа сцәа-
сжьы сҭаӡыӡоит. Избанзар,убри ахәыҳаракы-
ра ахақәиҭтәра лахьынҵас изауз абаталион 
«Горец» алахәцәа шәоуп. Ҳәарада, еилкаа-
уп, ари абаталион аԥҵан Аҟәа ахақәиҭтәразы 
аҵыхәтәантәи ажәылара аламҭалаз. Уара иулур-
шеит командаҟаҵаҩысгьы абаталион «Горец» 
иамаз Вианор Ашбеи иҩызцәеи, ас уҳәар ауа-
зар, «ржьара», иухыҵуаз ушықәсқәа кыр ина-
рыцҵаны ашәҟәы уҽанҵара.

Алмас узлаз агәыԥ адҵа ҷыда анагӡараан 
командирс ишәымаз Сергеи Аршба шәаԥхьа 
днагыланы абаталион еиҳа иахьыуадаҩу 
аҭыԥ ахь шәшырышьҭуаз заа ишыжәдыруаз-
гьы, аӡәгьы шәгәы еиҭамсит. Уимоу, зыҷкәын 
заҵәы аибашьраҿы дзыцәҭахаз Нелли Ԥаца-
циа-Амҷба, уара анра узызуаз, уаргьы авер-
талиот иҭабылуаз Нелли лышҟа угьежьит. Ам-
ца зкыз аверталиот абылра… уахь Алмас уара 
уеиҭахынҳәра… агәымшәареи афырхаҵареи … 
уара уԥсы заҵә агәаӷьра…

Абиԥазаҵә Алмас ианашьоуп «Агәымшәа-
раз» амедал. Уара иулшеит ухатә ԥсҭазаа-
ра аҵкьыс Аԥсадгьыл алахьынҵа аҵакы ше-
иҳаз зегьы дырбара, аԥсуа жәлар Риааира 
уалагылоуп ушалагылац, 50 шықәса ракәымкәа, 
ашәышықәсқәа ургәылагыланы уцалоит, уԥсы 
зыхҭнуҵаз Аԥсны аблақәа ччонаҵы…

Сергеи Агындиа 

Ашәышықәсқәа ирықәлахо

Злахьынҵамҩа 16 
шықәса ирҭаӡаз

 d Ҳаԥсадгьыл аҿиара амҩа иануп, 
ирызҳауеит аҿар, уи ԥхьаҟатәи аԥеиԥш 
рнапы ишану еилкааны. 

Ԥхынгәы 3 рзы Аԥсны иазгәарҭеит Аҳәынҭқар-
ратә автоинспекциа (ГАИ) амш. Ҳара ҳтәылаҿы 
ари амш раԥхьаӡакәны азгәаҭара иалагеит -1936 
ш. ААИ аусзуҩцәа аҭакԥхықәра ду рыдуп руа-
ажәлар рҿаԥхьа, ирхылаԥшуеит аԥсҟы зку ауаа 
амҩаҿы рхымҩаԥгашьа,  ишьақәырӷәӷәоу аԥҟа-
рақәа рықәныҟәашьа. Амҩаҿы ашәарҭадара 
-ААИ аусура иҳасабтә хаданы иазықәгылоуп, уи 
гәцаракрала азнеира иарҵабыргуеит рпрофес-
сионалтә ҩаӡара аҳаракыра. 

Иахьатәи аамҭазы ААИ аилазаара аусзуҩцәа 
ирымоуп русура зырманшәало, иацхраауа, аамҭа 
иақәшәо еиуеиԥшым атехникатәи ҷыдалатәи 
амыругақәа.

Сара саб - Бебиа Динари Лаврент  - иԥа, ами-
лициа акапитан, 2004 шықәса инаркны Аԥсны 
Аҳәынҭқарра аҩныҵҟатәи аусқәа Рминистрра 
Гәдоуҭа араион ААИ аҟны аус иуеит. Иусура 
ҭакԥхықәрала азнеиреи иааирԥшуа азҿлымҳа-
реи рзы ианашьоуп имаҷымкәа  аҳаҭыртә 
хьӡқәеи амедалқәеи. 

Лассы - лассы саб сиҿцәажәоит, исызцәырҵу-
еит имаҷымкәа азҵаарақәа инапы злаку аусура 
инадҳәаланы.

Ҳамҩадуқәа рҿы иҟоу аҭагылазаашьа да-
лацәажәо, иара иазгәеиҭоит, ҳауаажәлар ишыр-

цәуадаҩу ахынкылара, ахеиҷаҳара, аԥсҭазаара 
аимгеимцара ишаҩызоу аилкаара. Иара ишазгәе-
иҭо ала, иахьа ахархәара змоу авидеокамерақәа 
акыр иарманшәалоит русура, амҩатә ԥҟарақәа 
еилазго амашьынаныҟәцаҩцәа рхыԥхьаӡара 
иаҳа имаҷхо иалагеит. 

Ҳазҭагылоу аамҭазы ихадароу зҵарааны иҟо-
уп амҩатә шәарҭадара азҵаара. Акыр узырхәы-
цуа, улахьгьы еиқәызҵо, ҳтәыла амҩадуқәа рҿы 
лассы -лассы иаабо аҭагылазаашьақәа, хыԥхьаӡа-
ра рацәала амашәырқәа угәаҵанӡа имнеир 
залшом. Араҟа хымԥада иаарԥштәуп ахдырра, 
азхәыцра. Изларылшо ала хылаԥшра азыруе-
ит ари азҵаара ҳтәыла ахадареи аҩныҵҟатәи 
аусқәа Рминистрра аусзуҩцәеи.

ААИ аусзуҩы инапы иануп: Аԥсҟы зку зегьы 
амҩатә ԥҟарақәа ишрықәныҟо ацклаԥшра; 
амашәыр аныҟало иақәнагоу ақьаадқәа ре-
иқәыршәара; ахара зду амашьынаныҟәцаҩ 
арыжәтә ыжәны дыҟазар агәаҭара; амашәыр 
иахҟьаны ааха зауз раԥхьатәи ацхыраара иҭа-
ра; амашәыр зыхҟьаз амзыз аилкаара; амашьы-
неи уи аԥсҟы зкызи рзы адыррақәа  реидкылара.

Ари азҵаара ицәырнагоит имаҷымкәа ауа-
даҩрақәа, амҩатә ԥҟарақәа еилазго ақәнага 
дақәыршәалатәуп, еилых ҟамҵакәа. Амашьы-
на аласра ахыламԥшра, арыжәтә ыжәны аԥсҟы 
акра, аԥысра азин ахьыҟам аҭыԥқәа разгәаҭа-
ра уҳәа даара ирацәоуп ҳамҩадуқәа рҿы иа-
аиԥмырҟьаӡакәа иаабо амҩатә ԥҟарақәа реи-
лагара.

Аамҭа иаҿырԥшны  уахәаԥшуазар, амашьы-
нақәа рхыԥхьаӡара есышықәса иазҳауеит.  Аԥсҟы 
зку зегьы еилкааны ирдыруазароуп рнапы иша-

ну рхатәы ԥсҭазаареи  рыкәша-мыкәша иҟоу ру-
аажәлар рлахьынҵеи.

Иҳаҩсыз 2024 шықәсазы ААИ аусзуҩцәа 
еиқәдыршәеит 2422 ԥкаанҵа, арыжәтә ыжәны 
аԥсҟы зкыз рыхьӡала, уи даҽа шықәсык аԥхьаҟа 
иаҿырԥшны уахәаԥшуазар, 2231 хараԥса рыла  
еиҵоуп. Гагра араион-616, Гәдоуҭа араион-450, 
Аҟәа араион -762, Гәылрыԥшь араион-122, Очам-
чыра араион-258, Тҟәарчал араион-29, Гал ара-
ион-61.

Аԥсны Аҳәынҭқарра  аҩныҵҟатәи  аусқәа 
Рминистрра рхадаратә штаб аиҳабы Денис Ҭа-
ниа ишазгәеиҭо ала, 2024ш. иҭаҩуп 161 рҟынӡа 
амашәыр. Урҭ рхыԥхьаӡара 2023ш. иаҿырԥш-
ны уахәаԥшуазар, 25 машәыр рыла еиҵоуп. Урҭ 
ирыхҟьаны иҭахеит-48 ҩык, 2023 шықәсазы-57 
ҩык. Аахақәа роуит 175 ҩык, 2023 шықәсазы-264 
ҩык. Абарҭ  ахыԥхьаӡарақәа реиҿырԥшра иарҵа-
быргуеит иахьатәи аамҭазы ААИ аусзуҩцәа русу-
раҿы иаадырԥшуа агәцаракра, рнапы иану аус 
ҭакԥхықәрала ишазнеиуа,  руаажәлар рлахьынҵа 
ишазгәаҟуа, рпрофессионалтә ҟазара аҳаракыра. 

Ҳамҩадуқәа рҿы ишьақәгылоу авидеока-
мерақәеи егьырҭ еиуеиԥшым ҳаамҭазтәи атех-
никақәеи рхархәара иаадырԥшуеит алҵшәа 
бзиақәа ААИ аусзуҩцәа русура аиҿкаареи ар-
маншәалареи рҿы.

Ҳмилаҭ рхыԥхьаӡара акыр изламаҷу ҳазхәы-
цны, иаҭахуп аԥсҭазаара аиҷаҳара. Сара исҭахуп 
ҳтәыла ԥхьаҟа иҿиаларц, еизҳа-зыӷьарц, ҳхатәы 
бызшәа пату ақәҵаны ԥхьаҟа изго аҿар азгыларц.

Аԥсҟы зку аҩыза, умыццакын, уазхәыц 
уаҵәтәи уԥеиԥш,ихьча уԥсҭазаара, ашәарҭара 
иҭоумыргылан уааигәа иҟоу рыԥсҭазаара!

Раиана Бебиаԥҳа,
афилологиатә факультет 

ажурналистика аҟәша 2-тәи акурс астудент

Ҳрықәныҟәалап амҩаҿ аныҟәара аԥҟарақәа

Иҳахьчап ҳаԥсҭазаара

 d 10 шықәса инареиҳаны иҵу-
еит Кандид Ҭарба ихьӡ зху 
Аҳәынҭқарратә акәашаратә ан-
самбль «Кавказ» есышықәса, мыз-
кы иназынаԥшуа агастрольқәа 
мҩаԥыргоижьҭеи, хаҭала, Урыстәы-
ла атомтә станциақәа ахьыргылоу 
ақалақьқәа рҟны. Сынтәа ансамбль 
ақәгыларақәа рызкын ҷыдала, 
Аџьынџьтәылатә еибашьра Дуӡӡа 
80 шықәса ахыҵреи Атомтә ааглы-
хра 80 шықәса ахыҵреи.

Ансамбль «Кавказ» асахьаркы-
ратә напхгаҩы, «Ахьӡ-Аԥша» аорден 
ахԥатәи аҩаӡара занашьоу, Аԥсны 
жәлар артист, Ҟарачы-Черқьестәылеи 
Аахыҵ-Уаԥстәылеи зҽаԥсазтәыз рар-
тист Арвелод Ҭарба  ҳаиҿцәажәараан 
излазгәеиҭаз ала, сынтәа атомтә стан-
циақәа ахьыргылоу ақалақьқәа: Кур-
чатов, Волгодонск, Десногорск, Мур-
манск, Нововоронеж,  Екатеринбург 
уҳәа 9-қалақьк рҟны аконцертқәа 
мҩаԥыргеит. А.Ҭарба иажәақәа ры-
ла,  Екатеринбург ақалақь амшныҳәа 
ахьӡалагьы адныҳәаларак аҳаса-
бала ҷыдала ирымаз ааԥхьарала 
иқәгылеит. Ажәакала, ара ҩ-концертк 
мҩаԥыргеит ансамбль «Кавказ» акәа-
шацәа.

Акыршықәса раахыс ансамбль 
«Кавказ» рҟазара здыруа, избахьоу, 
ирышьцылахьоу атомтә станциақәа  
ирыҵанакуа ақалақьқәа рҿы ин-
хо ауаажәлар, ахәаԥшцәа ҿыцбарах 
ирбон ргәы ззыбылуа аколлектив. 
Урҭ, ҳәарада, еснагь еиԥш ргәы хыҭ-
хыҭуа иззыԥшыз аҟазацәа рықәгыла-
ра агәахәара ду шырнаҭоз арҵабыр-
гуан еиԥымкрада азал аҟнытә игоз 
рнапеинҟьашьҭыбжьқәа. Ансамбль 
«Кавказ» асахьаркыратә напхгаҩы, 
Аԥсны жәлар рартист Арвелод Ҭарбеи 
ҳареи  ҳаиҿцәажәараан инаимҩатә-
ны иҳәеит, сааҭк ашьҭахь Гаграҟа 
амҩа ишықәлоз, асасааирҭа «Энер-
гетик» аҟны ансамбль ықәгылараны 
ишыҟаз, ҳаргьы ҳрыццарц ҳабжьеиге-
ит. Ҳәарада, гәахәарыла иҳадаҳкыле-
ит зҟазара  ҳаҭыр ақәаҳҵо ансамбль 
«Кавказ» акәашацәа рыцныҟәара.

40-ҩык еидызкыло «Кавказ» 
акә  ашацәа амҩа хара аҟнытә ихы-
нҳәижьҭеи, агастроль аҟнытә иаа-
ижьҭеи мышқәак рыда  шымҵуагьы, 
рыԥсы шырымшьацгьы ааԥсарак  
рынмырԥшкәан гәалаҟазаара бзи-
ала рымҩа иацырҵон. Инаҵшьны 
иазгәасҭарц  сҭахуп, урҭ асценаҿы 
рыкәашара адагьы,  ашәаҳәара 
ишазҟазоу, Аҟәантәи Гагра  ҳнеиа-
анӡа автобус аҟны  лахҿыхран. Ашәа 

рҳәон аҿар, Кавказаа рашәақәа на-
рыгӡон, рыбжьқәа лахҿыхӡа, иҵарӡа. 
Ҳаныхынҳәуазгьы убас акәын.

Аконцерт аамҭа анааи, Гагра ақа-
лақь аҟны, асасааирҭа «Энергетик» 
аҩнуҵҟа  еиҿкааз азал ҳтәыла аҭа-
аҩцәа, аԥсшьацәа рыла иҭәит. Урҭ 
рахьтә иҟан ҳмилаҭтә кәашарақәа 
рыӡбахә заҳахьаз, аха изымбацыз, 
иара убасгьы иҟан, изныкымкәан 
ҳмилаҭтә кәашарақәа збахьаз, изды-
руаз, аха, хаҭала, ансамбль  «Кавказ» 
ақәгылара иахәамԥшыцыз.

Ус, асцена ааимҟьан, игәыҟаҵага-
ха аԥсуа ркәашага бжьы ааҩит, ахь-
шьыцбеиԥш ишь ҭыԥраауа ил ах ҿыхӡа, 
еилҟьа-еилӷәыцә асцена «ырдыдуа, 
ирмацәысуа» иа ақәлеит арԥарцәа, 
урҭ иры шьҭаланы иаацәырҵит да-
ара еинааланы  еи лаҳәаз асцена 
«ихиааланы», ишь  қьыруа икәашоз 
аҭыԥҳацәа. Аи аш азы, улаԥш  рыҟә-
гара уадаҩын акәашацәа қәыԥшцәа.

Аҭааҩцәа, ахәаԥшцәа акәашацәа 
раԥхьатәи рцәырҵра ихнахит иа-
разнак, есааира урҭ рҟазара иагәы-
ланахалон, напеинҟьарыла ирыдыр-
кылон. Акәашацәа  ықәԥраан асцена 
ишықәыз алашара  ыцәеит, ҳамҭакы  
амузыкагьы ҿыцәааит, аха аҟазацәа 
қәыԥшцәа аанымгылеит, еиҳагьы 
«иаҵаҳәҳәо», рыбжьы ныхҵа- 
аахҵо, «ҳасаа ҳәа» акәашара иаҿын. 
Уи  еиҳагьы ргәы ҭнагеит ахәаԥш-
цәа «аҟазацәаҵәҟьа шәоуп» ҳәа 
рызҿырҭуан азал аҟнытә, ргәахәара 
ҳәаак амамкәан.

Ансамбль «Кавказ» аҟны икәашо 
аколлектив зегьы иреиҵбу, 13 шықәса 
зхыҵуа ҩыџьа аҭыԥҳацәа ыҟоуп. Урҭ 
руаӡәы, ансамбль «Кавказ» асахьар-
кыратә напхгаҩы  А.Ҭарба имаҭа, 
«Кавказ» аиҳабы, абалетмеистр Омар 
Ҭарба иԥҳа Ариана Ҭарбеи Ариа-
на Амқәаб-ԥҳаи роуп. Аҩыџьагьы 
раԥхьаӡа акәны аколлектив ага-
строль ирыццеит атомтә станциақәа 
ахьыргылоу Урыстәыла ақалақьқәа 
рахь, «Ҳмааԥсаӡеит, акәашара даара 

бзиа иаабоит», – рҳәеит аҩыџьагьы 
еицҿакны, «ишԥашәхыжәгеи ага-
строль» ҳәа азҵаара анраҳҭа.

«Кавказ» акәашацәа ҟазацәа 
инарыгӡеит еиуеиԥшым, аԥсуа-цәа 
зыҟәну, аколорит зныԥшуа емоциа-
ла ихаҭәаау, агәыжәла зныԥшуа аԥ-
суа кәашарақәа, иара убас Кавказ 
ашьхарыуа жәларқәа рыкәашарақәа.

Елена  Астаненко Толиати ақа-
лақь аҟнытә сынтәа ҩынтәуп Аԥс-
ныҟа ԥсшьара  даауеижьҭеи, хаҭала, 
Гагра ақалақь лгәаԥхоит аԥсшьаразы. 
Уи ҳаиҿцәажәараан иазгәалҭеит аԥ-
суа милаҭтә кәашара шылбахьаз, да-
арагьы  ишылгәаԥхо, аха хаҭала, ан-
самбль «Кавказ» рҟазара раԥхьаӡа 
акәны ишылбаз, гәахәаралагьы  иш-
лыдылкылаз. «Даара зыҩаӡара ҳа-
раку ҟазацәоуп. Абаҩхатәра бзиа 
злоу аҿар  рықәгылара агәахәара 
ду снаҭеит. Исҳәо ажәа сҿамшәо 
аҟынӡа сыхнахит урҭ рықәгылара», 
– лҳәеит уи.

Аконцерт ахь инеиз, Ивановотәи 
аобласт  иаҵанакуа ақалақь Ки-
нешма аҟнытә зыԥсы зшьо Наталиа 
Смирнова лакәзар, иазгәалҭеит Аԥс-
ны даара ишылгәаԥхо, бзиа ишыл-
баз, ашьха, амшын, аԥсабара. «Хаҭа-
ла аԥсуа милаҭтә кәашара сгәаԥхоит 
даара иахьылахҿыху азы,  уагәыла-
нахалоит, акәашашьа ззымдыруагьы 
игәы ишьамхы иҵԥраауа дҟанаҵо-
ит»,– лҳәеит уи.

Санкт-Петербургнтәи аԥсшьацәа 
Ирина Самоиловаи Оксана  Гарбо-
чеваи  ргәалаҟара рзыҵәахуамызт. 
Ргәырӷьара ҳәаак амамызт. Аконцерт 
ахыркәшамҭаз аҳәара ҟарҵеит ми-
лаҭтә маҭәала еилаҳәаз акәашацәа 
ҟазацәа қәыԥшцәа ирыдгыланы рпа-
треҭ ҭырхырц азы. Ҳәарада, асасцәа 
ргәаҳәара нагӡан. 

Ажәакала, абас  саси-ԥшәы-
меи акраамҭа ирхамышҭуа хҭысны 
имҩаԥысит Аԥснеиԥш уи анҭыҵгьы 
еицырдыруа, ҳмилаҭтә ҟазара ӡы-
рызго ансамбль «Кавказ» ақәгылара.

Гәахәарала ирыдыркылеит

«Кавказ» ахыԥша

Алиса Гәажә-ԥҳа
 d Зыԥсҭазаара зегьы зыжәлар 

гәакьа рдоуҳа адац-ԥашә арӷәӷәа-
реи, аизырҳареи иазкыз ауаҩы 
ахааназгьы игәалашәара ыӡу-
ам. Убасеиԥш иҟаз ҳажәлар рҵе-
ицәа дреиуан, ԥшь-жәашықә-
сак инарзынаԥшуа зқыҭа 
гәакьаҿтәи абжьаратә школ  
адиректорс аус зуаз акымкәа 
абиԥарақәа реиҵааӡара зџьа-
баа рацәа аду, урҭ ргәаҵақәа 
рҿы згәалашәара мрашәахәаны 
наӡаӡа иԥхало Иван Шьыма-иԥа  
Кәыҵниа.

Арҵареи ааӡареи дәахьтәи 
ҽырбагас акәымкәа, гәыла-ԥсы-
ла аҿар дыррак раунда, рхәыцра 
ҵауланы, ауаҩра рыланы еизҳан-
даз ҳәа зус  иазнеиуаз напхгаҩын,  
мҩақәҵаҩын Иван Кәыҵниа. 
Уи дырхаҭарнакын иаҳхы-
сыз ашәышықәса актәи  азыб-
жа ахыркәшамҭазы «аԥсасира»  
зыхьӡырҵаз, усҟантәи атәыла ду 
зымҽхазкыз ацәқәырԥа иабзоура-
ны, аинылара иалагаз аԥсуа интел-
лигенциа. Ирҿиаратәи иааӡаратәи 
ус аҿы хадара аман ианакәызаалак 
иԥсадгьыли ижәлари рыбзиабара. 
Уи акәын иара ааԥсарак изымдырӡо 
аус изыруазгьы. Еснагь уи хьаас 
иман ҳажәлар рыҿиара, реизҳа-

ра, ҳхатәы бызшәа алахьынҵа, уи 
анарха. Урҭ азҵаарақәа ирыдҳәа-
лоу игәы иахәо акы ибар ма иаҳар, 
уи егьа ицәыкәбарзаргьы, Иван 
Шьыма-иԥа жәҩангәашәԥхьа-
ра изаатуан. Аԥсуа бызшәеи али-
тературеи, мамзаргьы Аԥсны 
аҭоурых иазкны иааӡамҭацәа 
акы анырзеиҭеиҳәоз, данырза-
лацәажәоз, ихы-иԥсы зегьы аҭа-
ны акәын ишрызнеигоз. Убас иҟаз 
иқәгыларақәа ируакуп ҳаԥхьаҩцәа 
шәхаҵкы, ишәыдаагало, еицырды-
руа аԥсуа поет, аԥсадгьыл ахьчара 
фырхаҵарыла зхы ақәызҵаз Леуар-
са  Бида-иԥа Кәыҵниа диижьҭеи 50 
ш. аҵра иазкны, иара инапхгарала  
1962 ш. рзы  еиҿкааз ахәылԥаз аҟ-
ны иҳәаз ажәа...

Гәҭыӷьӷьала зус  иазнеиуаз

Жәҩангәашәԥхьара 
изаатуан

Асовет литература ашәа-
ҳә аҩцәа руаӡәк дреиуан, заа-
наҵ анапы хәымгақәа зыԥсҭа-
заара иалырхыз Л.Кәыҵниа. 
Уи 50 шықәсхыҵра мҩаԥырго-
ит ҳәа иқыҭа, иҳабла ианраҳа 
ҵыхәа ԥҵәарак амамкәа ирхалт 
агәырӷьара, дырзаазшәа днарбе-
ит уи  адырраҭара иашьцәа, иҭа-
ацәа, ииашьара. Ирбеит уи  дхы-
цәӡа деилҟьа-еилӷәыцәӡа, ахәы 
ҳарак, ахәы ԥшӡа дықәлан  иҩны 
дааизшәа. Иҟалап уи лнапы  ыр-
гьажьуа диԥыларызҭгьы лыԥсы 
ҭазар иан дзыхшаз,  кыка хшы-
ла дзааӡаз. Еизеит иҩнаҭа, иры-
здырам ирзыҟарҵара, аҵеи 
хьӡырҳәага ихьӡ мырӡкәа иахьа 
ииубилеи  азгәазҭо. Аҵыхәтәан иа-
гьырыӡбеит ираҳҳәап ҳәа иҩызцәа 
гәакьақәа, иуаажәлар, еснагь бзиа 
иибоз, аԥсуа ажәа «иҭабуп» ҳәа. 
Ари аҵкыс ирзымԥшааит еиҳаз. 
Иагьа деигәырӷьарын ишьха ҳа-
ракқәа дрықәгылан  далаԥшуазар 
уи иқыҭа иахьа ишышәҭыкакаҷыз, 
ишазҳаз, ишазыӷьаз. Л.Кәы-
ҵниа Аҭаратәи ашкол аҿы аҵара 
аниҵоз аӡәык- ҩыџьак ракәызҭгьы 
аҵаҩцәа иҟаз,  иахьа имаҷым 
рхыԥхьаӡара. Иахьа иуҳәартә иҟо-
уп  уаҳмырԥхашьеит ҳаҷкәын Ле-
уарса, уцәажәа, уҩызцәа урзаԥхьа 
бжьы  ҿацала, упоема «Акомҿар» 
ҳәа:

Игәырӷьоит ихәмаруеит
Иахьа умшын ацәқәырԥа
Игәырӷьоит ихәмаруеит
Уҳаблагь иахьа
Игәырӷьоит ушьхақәа
    ухәы-ԥшӡа еснагь иубалоз
Игәырӷьоит мшыбзиа ҳәа
Уаб иашҭа иҭало ҩаԥхьа.
Ан дҵәыуоит лԥа  данԥслакь, аб 

илабжышқәа хаддылоит иҷкәын 
дҭахар, аха иҵәыуом иҳабла, 
иҵәыуом иҩнаҭа, урҭ ирҭахым 
удырԥхашьарц уҩызцәа рыгәҭаны. 
Ҳара иаҳҳәарц ҳҭахым Л.Кәыҵниа 
ипоезиа  халеит иреиҳаӡоу акәаԥ 
аҿы ҳәа, аха имч илша деигӡо-
мызт, бзиа ибон иаԥсуа жәлар, 
пату ақәиҵон амилаҭқәа реиҩы-
зара. Уи иажәеинраалақәа бзиа 
ирбоит ахәыҷқәа, ирҵоит ҿырҳәа-
ла. Иахьа дхыцәӡа, Л.Кәыҵниа 

ифырԥҳәызба Шьаризан дубо-
ит аколнхараҿ, икәымжәы ԥхьар-
шәҭны дԥыруа далоуп Даур. Уи иан 
илҳәозҭгьы амыткәма «уаа нан, уан 
жәымҭацәгьа уан акгьы зымбакәа 
зыбла ҭшәаз»  уажәы иазыӡырҩу-
еит ан ахцәышла лашәа гәырӷьахә. 
Игоит Л.Кәыҵниа ифырхацәа ры-
шьҭыбжь ашахтақәарҿ иҿацаӡа, 
игоит  аԥсҭазаара ԥхьаҟа изго аҿар 
рыгәҭаны.

Л.Кәыҵниа ирӡуамызт минуҭк-
гьы баша, ицәымӷын аус аниуа 
аӡәы диԥырхагахар зны-́зынла ис-
тол  дызқәыҩуаз аԥшырҭа иалар-
гыланы дыҩуан. Шаҟа дгәырӷьа-
рыз, иахьа ибар абас аԥсуа жәлар 
еиҵаҩҩы.  Уашьцәа угәылацәа 
ужәлар рыхьӡала иҳазраҳә Бела-
стокаа, ахы мыжда амч  ахьашәаз 
ушымԥсыз, уԥсы шҭоу ушырку ушь-
ха ӡыш дуқәа уҳаракны, ишиз-
мырӡыз аӷа хәымга хыла ухьӡ-
уԥша. Егьырҭ аԥсуа интеллигенциа 
реиԥш, иазгәаҭатәуп Л.Кәыҵниа 
имҩа алхразын даара ацхы-
раара шыҟаиҵоз аԥсуа шәҟәыҩҩ 
гәлымҵәах, қыҭак  ицалҵыз С.Ҷан-
ба.

Аҭараа рыхьӡала исҳәар сҭа-
хуп ишырҭаху ашколи аколнхареи 
рыхьӡ рхызарц. 

Ишәзеиӷьасшьоит ҳлитерату-
ра ашәаҳәаҩцәа иреиӷьу ақәҿи-
ара бзиаӡақәа. Сықәгылара хс-
ыркәшоит Ле уарсеи шән ызқьҩыла 
у и иҩ ызцәеи ҳаԥсадгьыл ахьча-
разы зхы иамеигӡаз аҵеицәа 
хьыӡкамшәақәа ирыхьӡынҩылоу 
цәаҳәақәак рыла:

Амца дырцәарц амца
                                 иажәлеит.
Ҳа ҳдауаԥшь гәымшәақәа.
Аӷа дԥыххаа, аӷа дҟәаҟәа,
Ҳа ҳаԥсадгьыл  дыркаҷҷарц.

Шәа шәызмардаз 
                           адгьыл гакьа,
Ҳарҭ наӡаӡа  ҳакәыхшоит.
Шәа шәгәымшәара, шәа 
                               шәхаҵара
Хашҭра амамкәа иаҳзынхоит.

Шьазина Кәыҵниа,
 афилологиатә ҭҵаарадыррақәа 

ркандидат.

Л.Кәыҵниа изкны ажәақәак

 d Ԥхынгәымза 2 рзы имҩаԥысит 
Ареспубликатә Унитартә Напла-
кы «Аԥснытәи аихамҩа»  аиҳабы 
Арсоу Ҷыҭанааи,  аконкурс «Аԥс-
ны акоманда»  афиналистцәеи — 
Аԥсны иҟоу аинклиузивтә туризм 
Ассоциациа апрезидент Руслана 
Гергедааи, Аԥснытәи аихамҩақәа 
рпассаџьыртә маҵзура аиҳабы 
ихаҭыԥуаҩ  Емир Агрбеи реиԥы-
лара. 

 Аԥсныпресс акорр. дани ҿ цә-
ажәоз Руслана Гергедаа, аиԥыла-
раҿы тема хаданы иҟан згәабзиара 
алшарақәа ԥку ауаа рзы иманшәа-
лоу аинфраструктура аԥҵара ҳәа 
азгәалҭеит. Ҷыдала ахшыҩзышьҭра 

аҭан аихамҩатә транспорт аҿы 
еиԥш, уи иаԥну аҵакырақәа рҿы 
аинклиузивра азҵаарақәа.  Аиԥы-
лара аҳәаақәа ирҭагӡаны  аганқәа  
зеиҭаҵралшара ԥку атәылау-
аа рҭахрақәа ҳасаб рзуны, авок-
залқәа рреконструкциа иадҳәалоу 
ҳаамҭазтәи еиԥш, зеиқәыршәара 
иаҿу апроектқәа реиҭахәаԥшраазы 
еилацәажәеит. «Аманшәалара аб-
жьааԥнытәи аԥҟараны иҟалар 
ахәҭоуп», - инаҵшьны иазгәалҭе-
ит Руслана Гергедаа. Лара аихамҩа 
аусеицуреи иаарту аицәажәареи 
ишазхиоу азгәаҭо, иарбоу апартни-
орра Аԥсны егьырҭ аусхкқәа рзы 
иҿырԥшны ишыҟало азы агәра-
гара аалырԥшит.   Арсоу Ҷыҭанаа 
аинклиузивра – атранспорттә ин-
фраструктура аҿиараҿы ихадоу 
хырхарҭаны иҟоуп ҳәа инаҵшьны 
иазгәеиҭеит: «Аԥснытәи аихамҩа 
рымаха-шьаха зеиԥшразаалакгьы,  

апассаџьырцәа зегьы рзы ишәарҭа-
доу, иманшәалоу аҭагылазаашьақәа 
раԥҵара иашьҭоуп. Ԥхьаҟатәи аусу-
рақәа зегьы рхарџьынҵақәеи ры-
проектқәеи иарбоу аҭагылаза-
ашьа инамаданы ишахәҭоу ала 
ишьақәыргылахоит». Емир Агр-
ба аманшәалара апринципқәа 
аихамҩатә пассаџьыртә еимадара 
аҿиара  астратегиа иузаҟәымҭхо 
хәҭаны иҟалоит ҳәа аҳәамҭа ҟаиҵе-
ит:  «Ҳара еилаҳкаауеит аихамҩа 
акатегориақәа зегьы ирыҵанакуа 
апассаџьырцәа рзы иманшәала-
ны аҟаҵара аҵакы шхадароу . Ҳа-
ра ҷыдала ахшыҩзышьҭра аҳҭа-
лоит авокзалқәа, аплатформақәа, 
авагонеиԥшьырақәа, уҳәа згәаб-
зиара ԥку ауаа рзы рырманшәала-
ра». Хара имгакәа Ассоциациа ас-
пециалистцәа, аихамҩеи акультура 
Аминистрреи рхаҭарнакцәа алархә-
ны аԥшьгарақәа реиқәыршәареи 
апрактикатә ӡбамҭақәа  рыдкыла-
реи  рзы аусуратә  гәыԥ аԥҵара 
азԥхьагәаҭоуп.   

Аиҭакрақәа аԥшьыргоит

Аԥснытәи аихамҩа

 d Ааигәа Санкт-Петербург, 
аҭыжьырҭа «Юридический центр» 
урысшәала  иҭнажьит Адамыр 
Аџьынџьал иҩымҭақәа реизга 
«Верный друг». 

Адамыр Аџьынџьал диит 1962 ш. 
Очамчыра араион Џьгьарда ақыҭан. 
1984 ш. Аԥснытәи аҳәынҭқарратә 
университет далгеит. Акыр шықә-
са раахыс дынхоит, аус иуеит Санк-
т-Петербург. Ипрозатә ҩымҭақәеи 
иажәеинраалақәеи  аԥсышәалеи 
урысшәалеи ирнылахьеит аԥсуа 
журналқәа: «Амцабз», «Алашара», 
агазеҭқәа «Республика Абхазия», 
«алитературатә газеҭ «Аамҭа». 

А. Аџьынџьал иаԥиҵо ахәыҷқәа  
рдунеи иазааигәоуп. Еиҳарак 
аԥстәқәеи аԥсаатәқәеи рыла иа-
аирԥшуеит еиуеиԥшым ахаҿ-
сахьақәа. Ицәыриго атемақәа ааӡа-
ратә ҵакы рымоуп, аҵабырги амци 
ааибышьа шрымам реилиркаауеит, 
ауаҩытәыҩса ицәаҩаҟазшьа бзи-
ақәа ирызхьаирԥшуеит, ргәынкы-
лара марианы иҩуеит, иҵоуроуи 
иҵоурами ахаҿсахьақәа аԥиҵо-
ит. Ҳәарада, изызҳауа ақәыԥшцәа 
аԥсҭазаараҿы амҩа иаша алхраҿы 
ирыцхраауеит, имҩақәнаҵоит. 

Ажәамаана алитератураҿы 
иҿыцым, инарҭбааны иаларҵәо-
уп. Ахәыҷқәа рықәра иаҵана-
куа ахҭысқәа рыла автор иаа-
ирԥшуа урыдрыԥхьалоит. Атекстқәа 
ирышьашәалоу аԥштәы змоу 
асахьақәа рыла еиқәыршәоуп.

Аԥсуа ԥхьаҩцәа автор ихьӡ 
шраҳахьоугьы, иҩымҭақәа реизга 
«Верный друг» ала аурыс ԥхьаҩцәа 
рахь ицәырҵра шьаҿа бзиоуп ҳәа 
ишьатәуп. Аԥсышәала иаԥиҵо быз-
шәа хыркыла иҩуеит, иубартә иҟо-
уп ихатәы бызшәа даара ибзианы 
ишидыруа, Аԥсны анҭыҵ дшынхо-
гьы, имилаҭ хдырра имырӡит, Санк-
т-Петербург иҟоу аԥсуа диаспора 
еиднакыло имҩаԥырго аусмҩаԥ-
гатәқәа дрылахәуп, иԥсадгьыли иуа-
ажәлари игәы рзыбылуеит, иаԥсуара 
ирӡуам, лассы-лассы Аԥсныҟа даау-
еит. Абарҭқәа роуп, хымԥада, арҿи-
ара ашҟа дхьазырԥшуагьы. Еснагь 
арҿиара агәацԥыҳәара имазааит, 
иаԥхьаҟа аихьӡарақәа изыԥшы-
зааит. 

В. Ацанба

Ахәыҷқәа рдунеи иазааигәоу

Аҭыжьымҭа ҿыц

 d Шәышықәсабжак аԥхьа, 1975 
шықәса ԥхынгәымза ԥшьба рзы, 
адунеи иадырит зеиԥшыҟам аԥса-
баратә цәырҵра – Аԥсны аҵаҿы 
иҵәахыз Афон Ҿыцтәи аҳаԥы. 

Ари адгьылаҵатәи аџьашьахәы 
иазкны  ԥхынгәымза ԥшьба имҩаԥ-
газ ашықәсхәылԥазтәи ацеремони-
атә усмҩаԥгатә абзоурала, аҳаԥы 
аартра  иазку аҭоурых  рҽагәылар-
халартә еиԥш алшара роуит уи иа-
лахәыз зегьы. 

Аҳаԥы аартра иадҳәалоу аҭоурых 
узыршанхо агәымшәареи, ахачҳареи, 
ақәҿиареи  аныҧшуеит. 1961 шықә-
сазы Афон Ҿыцтәи аҳаԥы аазыртыз 
асахьаҭыхҩы, аскульптор Гиви Смыр 
иоуп .  Иара 16 шықәса анихыҵуаз  
раҧхьаӡа акәны 30-40 метра инарзы-
наҧшуа  иахьыҵаулаз албаара иҽа-
зишәеит. 

Г. Смыр иҟаиҵаз аихьӡарақәа ртәы 
аспелеологцәа ианреиҳәа ашьҭахь, 
аспелеологиатә експедициа амҩаԥ-
гар азы аӡбара рыдыркылеит. Ак-
тәи адгьылҵаҟатәи аекспедициа 18 
сааҭ ицон. Уи аамҭазы аспелеоло-
гцәа еилыркаахьан иаарту аҳаԥы 
аԥсабара иаҧнаҵаз аҳра акәны 
ишыҧхьаӡатәыз . Ахԥатәи аҭҵааратә 
експедициа аан аҵарауаа 105 сааҭ 
инареиҳаны адгьыл аҵаҟа иҟан. Аусу-
разы илбаргааз аидара зегьы ахьанҭа-
ра 2,5 тонна иреиҳан.

Аҵарауаа адгьылҵаҟатәи аҵа-
уларақәа рыҭҵаара мацара акә-
ымкәа, раԥхьатәи аҭыхрақәагьы 
мҩ  а ԥыргеит. Раԥхьатәи аекспеди-
циақәа  ахьымҩаԥгаз адгьылҵакы-
ра шмаҷызгьы,аҵарауаа иџьаршьон 
адгьылаҵаҟатәи азалқәа рбеиареи 
рыԥшӡареи. Раԥхьа аҳаԥы Анаҟәаԥи-
атәи атыша ҳәа ахьӡырҵарц рыӡбеит, 
нас Иверскаиа ҳәа, аҵыхәтәан  ауп 
Афон Ҿыцтәи аҳаԥы ҳәа ахьӡ ахҵа-

ра анырыӡбаз. Афон Ҿыцтәи аҳаԥы 
азалқәа  рызбжак ршәага уаршанхо-
ит, егьырҭ асталактиттәи асталагмит-
тәи аформақәа рыла урыдрыҧхьа-
лоит, ашәышықәсақәа ишрықәлоу 
шьақәдырӷәӷәоит.  Аҳаԥы еиуеиҧшым  
агеологиатә еиҿкаарақәа рҟынтә  
аҵарауаа аднаԥхьалоит, иара убасгьы 
абиологцәа зеиԥшыҟам аекосисте-
мақәа ҭырҵаауеит. 

Иахьазы Афон Ҿыцтәи аҳаԥы жә-
залк рыла ишьақәгылоуп, урҭ зегьы 
рхатә хьӡқәа рымоуп - «Анаҟәаԥиа», 
«Нарҭаа», «Аҩхаа», «Аԥхьарца», «Аԥс-
ны», «Амҳаџьырцәа рзал», «Аспелео-
логцәа рзал», «Агелектиттә ҳаԥы» , иа-
ра убасгьы иҟоуп аҳаԥы аартҩы изку 
- «Гиви Смыр» зыхьӡу азал.

Иреиҳау залуп Амҳаџьырцәа рзал, 
уи аура 260 метра иҟоуп, аҳаракыра 
50 метра аҟынӡа инеиуеит, зегь реиҳа 
иаҳараку залуп «Аспелеологцәа рзал», 
аҳаркыра 97 метра инаӡоит.

Афон Ҿыцтәи аҳаԥы аартра 
ҩынҩажәижәаба шықәса ахыҵра 
иазкыз аиубилеитә ныҳәа оумашәа 
илашан. Аныҳәа еиднакылеит зыԥсҭа-
заара аҧсабаратә ҭыҧ аҭҵаара иа-
зызкыз аҵарауааи, уи аԥшӡара згәы 
аладуу  аԥсшьаҩцәеи.

Адгьылҵаҟатәи акомплекс аҿгьы, 
ахыхьгьы аныҳәатә ҭагылазаашьа 
ыҟан. Асасцәа иргәырҿыхагахеит 
еицырдыруа аԥсуа артистцәа – ам-
цабз зхылҵыз рыкәашарақәа  аҳаԥы 
аҵанӡа инеиуан ашоу-гәыԥ “Аҟәа”, 
адиџьеи “Шьыри”, иара убасгьы Ти-
мур Паҷкориа урҭ иӡырыргеит раль-
бом «Раида» аҟынтәи ашәақәа. УА-
ныҳәатә усмҩаԥгатә иалагӡаны аҳаԥы 
аҭоурых иазку афотоцәыргақәҵа 
еиҿкаан. Ацәыргақәҵа аҭааҩцәа 
ирылнаршеит Афон Ҿыцтәи аҳаԥы 
аҷыдарақәа, аԥшӡарақәа даҽазнык-
гьы рыхә ашьара, ианаартыз аамҭа 
инаркны иахьанӡа уи зхысыз аҽеиҭа-
крақәа  рбара.

50 шықәса Афон Ҿыцтәи аҳаԥы  
аҭҵаареи аҿиареи рҿы хҭыс дууп.

Еиҿкааз аныҳәа – ари адгьы-
лҵаҟатәи аџьашьахәы даҽ азныкгьы 
ахә ашьареи, иааиуа абиԥарақәа рзы 
уи аиқәырхара азхәыцреи рзы илша-
ра бзиоуп.

Милана Чхабелиаԥҳа, 
Алиона Гәымԥҳа, 

афилологиатә факультет 
ажурналистика аҟәша 2-тәи 

акурс астудентцәа 

Аҧсабара аҳҭынра
Афон Ҿыцтәи аҳаԥы 50 ш.

 d Ааигәа аӡиа Риҵа аҿықә 
аҿы, раԥхьаӡа акәны ахәаԥш-
цәа рҿаԥхьа иқәгылеит, Аԥсны 
аҳәынҭқарратә хортә капелла .

Аԥсны жәлар рартист, акомпо-
зитор,адирижиор Нодар Ҷанба 

инапхгарала акапелла алахәцәа 
инарыгӡеит аԥсуеи аурыси жәлар 
рашәақәа реиԥш, адунеи аҿы бзиа 
еицырбахьоу аклассикатә, авокалтә, 
адоуҳатә аԥҵамҭақәагьы . 

Ақәгылара иаҭааз ҳтәыла асас-
цәа реиԥш, аԥшәмацәагьы гәахәа-
ра ҳаракыла ирыдыркылеит, бжьы 
хыркыла инагӡоу ашәа хаақәа 
аҽыргәылахалара мацара акәым-
кәа, зҭоурых ашәышықәсақәа рдац-
ԥашә иаларсу аԥсуа милаҭтә доуҳа 
ианыҳәахаз ари аусмҩаԥгатә.  

Ахортә капелла, зыхьӡ адунеи 

иахыҵәахьоу Риҵатәи амилаҭтә 
ҳәырԥсарра иахаҿроу аӡиа аҿықә 
аҟны ақәгылара, аиҿкаара рыб-
зоуроуп Хьыбла Возбеи, аҳәырԥ-
сарра анапхгареи. Иҵабыргны, 
ауаҩы шәымҭақәак ирыдамзар-
гьы ихәыцра хьанҭақәа рҟнытә, 
қьиарала аԥсеиҭакрахь дназго ари 
аиԥш ашьаҿа ҳтәыла иаднаԥхьало 
рацәаҩхоит. 

Иара убас,ауаҩы агәалаҟара ҳа-
ракы  изҭо ҭагылазаашьахеит, ҳа-
ешьаратә Адыгьеиа аҳҭнықалақь 
Маиҟәаԥ азааигәара, атәылауааи уи 
аҭааҩцәеи бзиа еицырбахьоу, еиуе-
иԥшым ҵиаа хкыла еибыҭоу, “Мез-
даҳ” ҳәа иахьашьҭоу абна-баҳчатә 
ҵакыраҟны, «Абна асимфониа” ҳәа 
хьӡыс измаз, Адыгьеиатәи акон-
церттә еидҵара иахәҭаку, ареспуб-
ликатә симфониатә аркестр иаарту 
ақәгыларагьы . Асимфониа адири-
жиор хада, Адыгьеиа, жәлар рар-
тист А. Хусниаров, асахьаркыратә 
напхгаҩы-Урыстәыла зҽаԥсазтәыз 
артист А. Семенов. Аоркестр ақәгы-
лара бжьы хаала ихалырҭәаауан 
ахкынагӡаҩ Д. Умбина . 

Амузыкеи аԥсабареи рыбжьы 
ссирқәа реилаӡҩара, дарбаныза-
алак игәы арҭынчреи гәыразрала 
аԥсҭазаара ԥхьаҟатәи аизырҳареи 
дрызнамырхәыцырц залшом.  Баша 
иурҳәахуа, аҟазара ҳәаадоуп ҳәа.

Риҵа асимфониа

Иҳәаадоу аҟазара

Ахра Анқәаб

 d Аԥсны Амилаҭтә банк рашәа-
рамза 19 – 22,  2025 ш. Гон-
конг имҩаԥысуаз XIV Жәлар-
бжьаратәи анумизматтә 
ахәаахәҭра-цәыргақәҵа (HKINF) 
ахы аланархәит. 

HKINF Азиа нумизматикатә хҭыс 
дуны иҟоуп, уи 40 инареиҳаны аду-
неи атәылақәа рҟынтәи акредиттә 
еиҿкаарақәеи хазхаҭалатәи акол-
лекционерцәеи рхы аладырхәуеит. 

Аԥсны Абанк иааиԥмырҟьаӡакәа  
жәларбжьаратәи анумизматикатә 
цәыргақәҵақәа, аконференциақәа 
ахы аланархәеит. Европа, Еиду Аме-
рикатәи Аштатқәа, Азиа ихадоу 
анумизматикатә ҭыжьымҭақәа рҿы 
ақьыԥхьымҭақәа рыла иқәгылоит.   

Аԥсны Абанк HKINF ԥшьын-
тәтәи алахәхара ауп, уи ази-
атә хырхарҭа иахьатәи амш азы 

зегьы реиҳа аперспектива злоу 
акакәны иԥхьаӡоуп.  Ацәыр-
гақәҵа идуӡӡоу анумизматикатә 
плошьадка аҳасабала ишьақәгы-
лоуп, уи аҿиара бзиеи адҵаалара 
ӷәӷәагьы амоуп. Араҟа аԥснытәи 
аԥараҿырԥқәеи абанкнотқәеи 
азҿлымҳара ду роуит. 

Сынтәа Аԥсны Абанк асериа 
«Аԥсны афауна» («Фауна Абха-
зии») иацызҵо, зыхәԥсаҵәҟьа 
50 ԥсар иҟоу иҿыцу агәалар-
шәагатә ԥара «Дельфин» аӡыр-
гара мҩаԥнагеит. 2023–2024шш. 
рзы иарбоу асериа аҿы иҭыжьын 
аԥарақәа  «Ахьшь» («Ястреб»), 
«Кавказтәи  абынҽацә» («Кав-
казский благородный олень»),  
«Леопард». 

Аԥсны Абанк аԥарақәа даа-
ра азҿлымҳара бзиа роуит: урҭ 
адунеи 30 тәыла рҟынтәи акол-
лекционерцәа иаархәеит, адҵа-
аларақәа ирыцҵан ацәыргақәҵа 
анхыркәшаха ашьҭахьгьы. Иа-
ра убас ацәыргақәҵаҿы иӡыр-
ган 2026 шықәсазы иҭрыжьраны 
иҟоу аԥарақәа «Нестор Лакоба», 
«Аԥарԥалыкьқәа» («Бабочки»). 

Ас еиԥш иҟоу аусмҩаԥгатәқәа 
рылахәхара Аԥсны Абанк иа-
заанартуеит аусуратә еимада-
ра  ҿыцқәа.  Ахәҭакахьала, Гон-
конгтәи ацәыргақәҵа аҳәаақәа 
ирҭагӡаны аԥараҿырпытә еи-
лазаарақәеи аукционтә ҩнқәеи 
аиқәшаҳаҭрақәа рыбжьаҵан. Аԥс-
ни Абанки иарбоу аиҿкаарақәеи 
аусеицура рыбжьарҵахьеит.

Гонконг ахәаахәҭра-
цәыргақәҵаҿы

Абанк аԥарақәа рӡыргара


